Liv Bon Nouvel-la
Mak
Ekwi-a

Nonm-lan ki ékwi liv Bon Nouvel sala sété Jan
Mak. Jan Mak sété an bon jan zapot Pita, épi sé Pita
ki di'y tout sé bagay-la Jézi Kwi fe épi di-a. Pita pa
té annek ékwi sé bagay sala bay Mak mé i tann sé
bagay sala patan Pita té ka pwéché bay sé moun-
an ki té ka kwe an Jézi lontan-an. Mak té pwézevé
tout saité tann.

Twadisyon légliz lontan di Mak té ékwi liv Bon
Nouvel sala patan i té an vil Ronm. Pitét i té ékwi
let sala pwensipalman bay moun ki té aksepté Jézi
mé yo pa té Jwif. An liv sala ou kay we koté:

1. Mak palé akle asou mannye i té nésése pou
Jézi Kwi té sa mo asou kwa-a.

2. I mansyonnen Jézi Kwi kon an titja épi met
twant nef fwa an liv sala.

3. I di mannye i nésésé pou moun sa sewyé le yo
vlé vini an disip Jézi Kwi.

4. Ou kay we plizye fwa koté Jézi pa té vlé moun
konneét ki moun i yé ében twavay miwak-la i ka fe-
d.

5. Mak palé an chay konséné Jézi Kwi kon an
nonm épi kon Bondyé osi.

Mannye liv Bon Nouvel sala ékwi byen senp. I
palé pli konsené sa Jézi fée pasé saidi. An liv sala
ou kay we koumansman Bon Nouvel-la. Ou kay
we lavi, lanmo épi wézeweksyon Jézi Kwi, épi lé sé
zapot-la koumansé pwéché Bon Nouvel-la.

Jan Batis Pwépawé Chimen-an
(Mafyou 3:1-12; Louk 3:1-18; Jan 1:19-28)
1Sa sé koumansman Bon Nouveél-la konséné Jézi
Kwi, Gason Bondyé.
21 koumansé menm mannye Bondyé té di i kay
fet an liv pwoféet Izaya. I di:
“Gadé, mwen Bondyé kay voyé on konmisyonne
avan’w, Gason mwen,
épi i kay pweépawé chimen-an ba'w.
3Sé moun-an kay tann vwa an moun byen lwen ka
andjéle,
‘Pwépawé chimen-an bay Senye-a, fé twas ki dwet
pouisapasé.’”
4 Kon ki di, kon ki fet. Jan Batis paweéet adan
savann-an ka batizé moun épi i ka pwéché kon-
misyon Bondyé ki di sé moun-an pou tounen hod
péché yo épi batizé, épi Bondyé kay pawdonnen
péché yo.
5 Epi la moun soti toupatou an hoté Joudiya ek
an vil Jérouzalém épi yo alé koté Jan té ka batize-
a. Ek apwé yo konfésé péché yo, Jan batizé yo an
Lawivye Jouden.
6Jan té ka mété had ki fet épi pwel kanmel épi i
té ni an sanng tjwi oliwon wen'’y, épi pou manjé’y
ité ka manjé an ti bét kon an kwitjét ék siwo myel.
7Epi kon i pwéché bay sé moun-an i diyo kon sa,
“I'ni yonn ki ka vini apwé mwen ki ni pli pouvwa
pasé mwen, lasé soulyé’y menm, mwen pa menm
bon asé pou sa bésé épi démawé’y.
8 Mwen sevi dlo pou batizé zot, mé i menm kay
batizé zot épi Léspwi Bondyé.”

Batenm Epi Tantasyon Jézi
(Mafyou 3:13-4:11; Louk 3:21-22; 4:1-13)

9 Pa lontan apwé sa Jézi soti an vil Nazawet an
Galili épi Jan batizé’y an Lawivye Jouden.

10 Epi kon Jézi té ka soti an dlo-a, la menm i
we syel-la déchiwé ouve épi Lespwi Bondyé désann
asou’y kon an toutwel.

11 £pi yo tann an vwa soti an syel &k i di, “Ou
sé Gason mwen, mwen kontan’w an chay. Mwen
byen ple épi'w.”

12La menm Leéspwi Bondyé kondwi'y alé adan
an plas koté pyés moun pa ka westé.

13 Epi Jézi westé la pou kawant jou, épi Satan
tanté’y. Jézi té la épi sé zannimo mawon-an, €pi
nanj Bondyé wann li seévis.

Jézi Kwiyé Sé Pwemyé Disip Li-a

(Mafyou 4:12-22; Louk 4:14-15; 5:1-11)

14 Yo té mété Jan Batis an pwizon, épi apwé sa
Jézi alé toupatou an Galili ka pwéché Bon Nouvel-
la Bondyé té ba li pou pwéché-a.

151té ka di, “Tan-an ja wivé, kondwit Bondyé ka
vini touswit. Tounen hod péché zot épi kwe Bon
Nouvel-la”

16 Kon Jézi té ka maché bo Lanme Galili-a, i we
Simon épi fwe’y Androu ka voyé lépévyé yo an
lanmeé-a, paski yo té péche.

177ézi di yo kon sa, “Vini, swiv mwen, épi mwen
kay fé’'w péché 1ézom.”

18 Epila menm yo Kité sé 1&peévyé-a ek yo swiv Jézi.

19 Le Jézi té alé an ti distans, i we Jémz gason
Zébedi épi fwe’y Jan adan an kannot, épi yo té ka
pwépawé senn yo.

20 Kon sa Jézi kwiyé yo pou swiv li, yo kité papa
yo Zébedi épi sé twavaye-a adan kannot-la épi yo
SWiv Jézi.

An Nonm Ki Té Ni An Vyé Léspwi
(Louk 4:31-37)

21 Jézi épi pwemye sé disip-la wivé an vil
Kapenéyom, €pi asou jou sabaf sé Jwif-la i antwe
an légliz yo épi i koumansé enstwi sé moun-an.

22Sé moun-an té télman sipwile yo tann mannye
1 enstwi-a, yo wésté épi bouch gwan ouve paskiite
ka enstwi épilotowité ek pa kon sé titja lwa sé Jwif-

a.

23 La menm an nonm ki té ni an vyé lespwi
andidan’y paweét an légliz-la épi i fé yon kwi.

241di, “Awa! Ki sa ou ka fée épi nou, Jézi ki soti an
vil Nazawet? Es si ou la pou détwi nou? Mwen sav
byen ki moun ouyé: Ou sé konmisyonné-a Bondye
voyé-apou vwé.”

25Jézi konmandé vyé léspwi-a pou pé la fap! épi
soti an nonm-lan.

26 Vyé lespwi-a soukwé nonm-lan menm kon an
moun ki ni an malkadi, épi i fé yon kwi ék i soti an
nonms-lan.

27 Sé moun-an ki té la-a té télman sipwi, kon sa
yo koumansé ka di bay yonn a lot, “Eé 686, mésyé,
ki sa sa yé? Sa sé an bagay nef oki? Nonm sala
ni pouvwa telman, i konmandé vyé lespwi €pi yo
kouté’y?”

28 Fpi sé kon sa nouvel konséné Jézi simen vit-
man toupatou an tout plas-la ki an Galili.

Jézi Djéwi An Chay Moun
(Mafyou 8:14-17; Louk 4:38-41)

29 Jézi, Jémz ek Jan ek sé 1éz0t disip-la, kon yo té
kité l1égliz sé Jwif-la, yo alé lakay Simon ék Androu.

30 Bélme Simon té kouché épi on lafyev, épi yo di
Jézi kondisyon’y.

31]ézi alé b0’y épi i tjenbé’y pa lanmen’y épi i
€dé’y doubout. La menm lafyév-la kité madanm-
lan épiiba yo on bagay pou yo manjé.

32 Menm swe sala, apwé soléy kouché, yo men-
nen bay Jézi tout sa ki té malad épi sa ki té ni vyé
lespwi.

33Pweske tout moun an vil-la té asanblé douvan
lapot kay-la.

34 Fpi Jézi djéwi an chay Ki té ni diféwan maladi. I
tiwé vyé léspwi osi mé i pa kité sé vyé lespwi-a palé
paski yo té sav ki moun Jézi yé.

Jézi Pwéché An Galili
(Louk 4:42-44)

35 Byen bonne bonmaten, avan laba kasé, Jézi
1évé épiikite kay-la épi alé an koté pa ko'y.

36 Mé 1é Simon épi sé 16z0t-la 1évé ek yo pa we'y,
yo alé ay chaché’y.

37 Le yo jwenn épi'y, yo di, “Tout moun ka

chaché'w.
38 Jézi wéponn yo, “Annou alé an sé lezot vil-la ki

pwe isi-a pou mwen sa pweche la osi, paski sa sé
wézon-an mwen vini asou late.”

39 Ep1 1 alé toupatou an Galili ek pwéché an sé
légliz sé Jwif-la épi i tiwé vyé lespwi an sé moun-an.

An Nonm Ki Té Ni An Vyé Maladi An Lapo’y
(Mafyou 8:1-4; Louk 5:12-16)
40 An nonm ki té ni an vyé maladi an lapo’y vini
douvan Jézi épi itonbé asou jounou’y épiidi, “Jézi,

souplé, mwen sav ou sa djéwi mwen, mé sé si ou
dako.”

41 Mé nonm-lan fé Jézi télman lapenn, Jézi lonjé
lanmen’y épi touché’y épi i di, “Mwen dako. Ou
djéwi.”

42 Epi kon Jézi di sa, maladi-a kité’y épi i djéwi
menm le-a.

43Lamenm Jézivoyé nonm-lan alé, épiiveti'y épi
1di'y kon sa,

44 “Mwen pa vlé ou di pyes moun bagay sala.
Mé alé épi moutweé pwet-la mannye ou ja jwenn
djéwizon, épi apwé ou fé sa ofe sé sakwifis-la menm
kon Moziz té konmandé zot pou fe-a le on moun
jwenn djéwizon, kon an témwen ba yo.”

45 Mé pito i fe sa Jézi di'y pou fe-a, nonm-lan alé
toupatou ka di tout moun sa Jézi fé ba li-a. Epi pou
lapéti sa i fé-a, Jézi pa té sa antwé adan pyes sé vil
oliwon-an kon i té vlé, mé pito sa i westé an koté
pa ko’y adan hoté, koté ki pa té ni pyés moun ka
westé. Mé magweé Jézi fe tout sa, sé moun-an soti
toupatou an sé vil-la épi yo jwenn épi'y.

2

Jézi Djéwi An Nonm Ki Té Enfim
(Mafyou 9:1-8; Louk 5:17-26)

1Déotwa jou apwé sa Jézi viwé Kapenéyom, épi sé
moun-an vini tann i té lakay li.

2 La té ni telman moun ki té asanblé, la pa té sa
pwan moun anko, pa menm douvan lapot-la, épi
Jézi koumansé pwéché Bon Nouvel Bondyé-a ba
yo.

3Déotwa moun vini épi yo mennen an nonm bay
Jézi ki té enfim an tout ko’y. Kat nonm té ni pou
pOte’y.

1Yo pa té sa vini pwé Jézi paski pil sé moun-an
ki té la-a té telman gwan, kon sa yo tiwé an tjo an
tét kay-la dwet anho koté Jézi té yé-a, épi le twou-a
té asé gwan yo filé désann adan an hanmak nonm-
lan ki té enfim-lan,

5LeéJézi weé mizi kwe yo kwe an li, i di nonm-lan
ki té enfim-lan, “Gason mwen, péché’'w pawdon-
nen.”

6Bon, la té ni déotwa titja Iwa sé Jwif-la ki té asid
la épi yo katjilé an tjé yo,

7“Boug sala ka ensilté Bondyé, paski sé Bondyé
sélman ki sa pawdonnen péché”

8 La menm Jézi vini sav ki sa yo té ka katjilé an
tjé yo-a épiidi yo, “Pouki pou zot katjilé sé bagay
sala?

9 Kiles ki pli éz6? Pou di nonm enfim-lan,
‘Péché’w ja pawdonnen’ ében pou di'y, ‘Lévé, pwan
hanmak ou épi maché’?

10 Mé pou moutwé zot mwen Gason LézOm ni
pouvwa asou laté pou pawdonnen péché..” Kon sa
idi nonm enfim-lan,

11 “Mwen di'w, 1évé, pwan hanmak ou ek alé
lakay ou.”

12 Patan tout moun ka gadé, nonm-lan 1évé ék
anmasé hanmak li, épi i alé vitman douvan tout
sé moun-an. Tout sé moun-an westé épi bouch
gwan ouve épi yo glowifyé Bondyé épi yo tout di,
“Pweémyé fwa nou janmen wé an bagay kon sa fet.”

Jézi Kwiyé Livay Pou Swiv Li
(Mafyou 9:9-13; Louk 5:27-32)

13]ézi viwé anko bo Lanme Galili. Tout sé moun-
an vini koté i té yé-a épi i enstwi yo an pawol
Bondyé.

14Padan i té ka maché-a, i weé an nonm ki té ka
anmasélajanladwenn bay gouvédman-an, non’y té
Livay, gason Alfiyos, épi i té asid douvan biwo’y.
Jézi di’y kon sa, “Swiv mwen.” Livay 1évé, épiikité
twavay li épi i swiv Jézi.

15 Pli ta Jézi té lakay menm Livay sala adan an
gwan dinen. An gwo limowo an sé nonm-lan ki ka
anmasé taks-la épi 1ézot ki té ni mové wépitasyon
té ka swiv Jézi épi an chay an yo té ka manjé a tab
épi’y ek sé disip li-a.

16 Adan sé titja lwa sé Jwif-la, sé sa ki anpami
sé Fawizyen-an, we Jézi ka manjé épi sé nonm-lan
ki ka anmasé taks-la épi sé moun-an ki té ni move
Weépitasyon-an, kon sa yo di sé disip li-a, “Ki mannye
Jézi ka manjé épi kalité sé moun sala?”

17 Jézi tann yo épi i wéponn, “Moun ki an bon
santé pa ni pyes wézon pou alé oti dokte, mé sé sa
ki malad selman. Mwen pa vini toubonnman pou
kwiyé sé sa ki kwe yo ka viv dwet-la, mé sé sa ki
sav yo sé péche-a.”

Pwédyé Ek Westé San Manjé Pou Adowé Bondyé
(Mafyou 9:14-17; Louk 5:33-39)
181té ni an lokazyonle sé disip Jan Batis-la épi sé
Fawizyen-an té ka pwédyé épi westé san manjé 1é
yo té ka adowé Bondyé. An konpanni moun vini
épi yo mandé Jézi, “Ki mannye sé disip ou-a pa ka
westé san manjé le yo ka adowé Bondyé menm
kon sé disip Jan Batis-la épi sé disip sé Fawizyen-
an ka fe?”

19Jézi wéponn, “Es si ou kweé moun ki envité adan
an fet mawiyaj pa kay manjé? Mé non! Tout tan
nonm-lan ki ka mayé-a la ek yo toujou, yo pa kay
westé san manjé.

20 Mé an 1é yo kay pwan nonm-lan ki ka mayé-
a anpami yo, €k lé jou sala wive, we, yo pa kay
manjeé.

21Pyeés moun pa ka sévi an tjo twel nef pou pyesté
anvyé had. Siife sa, tjo nef-lai mété-a kay déchiwé
vyé had-la épi i kay fe an pli gwan twou.

22 Fben @s si ou kwé an moun kay mété diven
nef adan vyé boutey? Mé non! Paski sii fé sa,
diven nef-la kay pété sé vyé boutey-la épi i kay ped
nidiven ni boutey. Diven néf ka alé an boutey nef.”

Kweésyon Konseéné Jou Sabaf Sé Jwif-la
(Mafyou 12:1-8; Louk 6:1-5)
23]ézi épisé disip li-a té kamaché adan yonjaden
asou an jou sabaf, épi kon sé disip-la té ka pasé, yo
koumansé tjouwi an konmeés gwenn an jaden-an
pou yo manjé’y.
24 Sé Fawizyen-an di Jézi, “Gadé, i kont lwa nou
pou sé disip ou-a fe sa asou jou sabaf-la.”
257ézi wéponn, “Ou vlé di mwen z0t pa janmen li
sa David fe tan-an le i té bizwen an bagay pouité
sa manjé-a? Li épi sé moun-an Ki té épi'y-la té fen,
26 kon sa i antwé adan Kay Bondyé épi i manjé
pen-an yo té ofé bay Bondyé-a. Sa té fet 1é Abiyafa
té pli ho chef an sé pwet-la. Lwa-a di kon sa,
seé pweét-la selman ki sa manjé pen sala mé David
manjé’y €épiijis bay sé moun-an ki té épi'y-la.”
27 Epi Jézi di yo, “Jou sabaf-la té fét pou nonm —
pa nonm ki té féet pou jou sabaf-la.

28 Okontwe mwen Gason LézOm sé met asou jou
sabaf-la osi.”

3

An Nonm Ki Té Enfim An Lanmen’y
(Mafyou 12:9-14; Louk 6:6-11)

1 Apwé an tan, Jézi viwé an légliz sé Jwif-la épi la
té ni an nonm ki té ni an lanmen enfim.

2 Adan sé moun-an ki té la-a té vlé akizé Jézi
konmkw?é i té ka fé bagay ki pa dweét. Kon sa yo
veéyé’y byen pou we siité kay djéwi nonm-lan asou
jou sabaf-la.

3 Jézi di nonm-lan ki té ni lanmen enfim-lan,
“Doubout épi vini douvan-an.”

4La Jézi mandé sé moun-an, “Ki sa ki bon pou
fé asou jou sabaf-la? Pou fé byen ében pou fé mal,
pou sové lavi ében pou tjwé?” Mé sé moun-an pa
di an mo pawol.

>Jézi té ka bouwi andidan’y kon i tounen oliwon
ka gadé yo, mé a menm di tan-an, yo té ka fe’y
lapenn, paski tjé yo té telman wed. Jézi di nonm-
lan, “Lonjé lanmen’'w.” Nonm enfim-lan lonjé
lanmen’y, épila menm lanmen-an djéwi nét.

6 Kon sa kon sé Fawizyen-an kité 1égliz-1a, yo alé
konsilté épi adan sé patizan Wa Herod-la, épi yo fe
plan pou pwan lavi Jézi.

An Latilyé Moun Swiv Jézi
7]ézi épi sé disip li-a halé ko yo hod sé moun-an
épi yo alé bo Lanme Galili, épi an chay moun swiv
yo. Sé moun-an soti an Galili, la té ni jan Joudiya,
8 jan Jérouzalem, moun ki soOti an pawes
Idouméya, 10t fasad Jouden épi an tout sé vil-la

ki oliwon Taya ek Sidon. Tout sé moun sala vini
oti Jézi paski yo té tann tout sé bagay-la i té ka fe-a.

9 Latilyé sé moun-an ki té ka swiv li-a té telman
gwan, kon sa avan yo vini two pwé ek yo pijé’y, Jézi
di sé disip li-a pou pwépawé an kannot ba li.

107 té ja djéwi an chay moun, épi tout sa ki malad
té ka fé fos ko yo pou yo wivé ko i té yé-a pou yo té
sa touché’y.

11 Epi pyés 1&¢ sé moun-an ki té ni vyé léspwi
andidan yo-a we Jézi, yo ka tonbé douvan’y épi sé
vyé lespwi-a ka fe kwi ek yo ka di, “Ou sé Gason
Bondyé”

12 Jézi konmandé sé vyé lespwi-a pou pa di ki
moun i té yé.

Jézi Chwazi Douz Zapot
(Mafyou 10:1-4; Louk 6:12-16)

13 Apwé sa Jézi mouté an sé mon-an épi i kwiyé sé
nonm-lan i té vlé-a pou swiv li. Yo vini,

14 épi i chwazi douz anpami yo, épi i kwiyé yo
‘zapot’. Idiyo kon sa, “Mwen ja chwazi zot pou
zOt sa épi mwen épi pou mwen sa voyé zot pwéché
0si,

15 épi zot kay ni pouvwa pou tiwé vyé lespwi.”

16 Sa sé non sé zapot-lai chwazi-a: Simon (Jézi té
kwiyé’y ‘Pita’ kon an ti soudnon,)

177émz ek fwe’y Jan, sé gason Zebedi-a (soudnon
Jézi té ba yo té Bowaneédjés, sa sé ‘nonm loway’),

18 Androu, Filip, Batolonmi, Mafyou, Tonmas,
Jémz gason Alfiyos, Tadiyos, Simon (an manm an
patizan Zelot-la),

19 épi Jida Iskariyot, nonm-lan ki twayi Jézi-a.

Sé Titja Lwa Sé Jwif-la Malpalé Jézi
(Mafyou 12:22-23; Louk 11:14-23; 12:10)

20 Apwé, Jézi viwé koté i té ka westé-a. Anko la té
ni yon latilyé moun ki té asanblé la, kon sa Jézi épi
sé disip-la pa té ni tan pou yo sa manje.

211Le fanmi’y vini tann sa, yo vini pwan’y paski
moun té ka di, “Sé pedija pedtetli.”

22 Adan sé titja lwa sé Jwif-la ki té soti Jérouzaleém-
lan té ka di, “I ni Bélzibob an li.” Lézot di, “Sé chef
denmou-an ki ba li pouvwa sala pou i sa tiwé vyé
lespwi an moun.”

23 Epi Jézi di sé moun-an vini, épi i palé ba yo an
pawabol. Idi kon sa, “Ki mannyé Satan sa kouwi
deye Satan?

24 Si sé moun-an ki adan an péyi ka toujou
goumen anpami yo menm, péyi sala pa sa fo.

25 Si an fanmi ka toujou goumen épi yonn a 1ot,
yo pa kay kontiné kon an fanmi.

26 Epi si Satan ka goumen kont li menm épi pou-
vwa’'y sépawé, wéyom li pa sa diwé ek finisman’y ja
wiveé,

27 Okontwe, pyesonn pa sa antwé adan kay an
nonm ki ni kouway épi vole bagay li tout tan i pa
maweé nonm-lan ki ni kouway-la, épi lé sala i sa
vole bagay li.

28 “Mwen ka di'w lavéwité, Bondyé sa pawdon-
nen nonm pou tout péché yo ja fé épi tout mové
bagay yo pé di.

29Mé Bondyé pa kay janmen pawdonnen moun-
an ki ensilté Léspwi Bondyé paskiija fé an péché ki
kay weésté épi’y tout tan.”

30 (Jézi di sa paski adan yo té ka di i ni an vyé
lespwi andidan’y.)

Manman Epi Fwé Jézi Vini Kwiyé'y
(Mafyou 12:46-50; Louk 8:19-21)

31 Manman Jézi épi sé fwe’y-la wivé. Yo doubout
dewo0-a épi yo voyé an moun pou kwiyé’y.

32 An latilyé moun té asid oliwon Jézi épi yo
di, “Mi manman'w épi fwe’'w déwo-a la ka gadé
pou'w.”

331 wéponn yo, “Ki moun ki manman mwen épi

fwe mwen?” ‘ .
34Kon saigadé sé sa ki té asid an sek-la oliwon’y-

lan épi idi, “Mi manman mwen épi fwé mwen!
35 Pyes moun ki fé sa Bondyé di yo pou fe-a sé
fwe mwen épi sésé mwen épi manman mwen.”

4

Pawabol Nonm-lan Ki Planté Gwenn-an
(Mafyou 13:1-23; Louk 8:4-15)

1 Asou an lot lokazyon Jézi té ka enstwi bo
lanmeé-a. Konpanni moun-an ki té asanblé oli-
won’y-lan té telman gwan, kon sa i antwé adan an
kannot asoulanme-a épiiasid patan tout sé moun-
an té asou lans-lan byen pwé lanme-a.

2 1 enstwi sé moun-an an chay bagay an
pawabol, épi patan i ka enstwi yo-a, i di,

3 “Kouté, la té ni an nonm ki alé an jaden pou i
planté.

4Kon i té ka simen sé gwenn plan-an, adan
tonbé asou twas-la koté moun ka pasé, épi sé jibyé-
avini épi yo manjé yo.

> Adan tonbé asou an plas ki té ni tizing te mé
anba’y té benyen kayeé. Sé gwenn-an 1évé vit paski
te-a pa té dje fwet,

6 mé lé soléy-la vini cho, i bwilé sé ti plan-an épi
yo mo paski wasin yo pa té asé fon.

7 Lézot gwenn tonbé koté ki té ni wasin pyé
pikan, épi kon sé pyé pikan-an 1évé yo anpéché sé
plan-an pwofité, épi pou lapéti sa yo pa té sa poté.

8 Mé adan tonbé asou bon te, épi yo 1évé épi yo
poté byen. Adan pyé poté twant gwenn, 1ézot poté
swasant gwenn, épi i ni pyé ki jis poté yon san.”

9 Epi Jézi di, “Tout sa ki ni zoweéy pou yo tann
sipozé kouté.”

10 Apwé sé moun-an alé, sé douz zapot-la épi
sé 1ézot sé moun-an ki té oliwon’y-lan mandé’y
konséné pawabol-la.

111di yo, “Zot ja wisivwe sigwé-a konsené man-
nye-a Bondyé ka kondwi-a. Mé sé moun-an ki
pa entéwésé pou konnet Bondyé-a kay tann tout
bagay an pawabol,

12 kon sa yo pé ka toujou we mé sa yo we-a pa
janmen afekté tje yo, épi yo pé ka toujou tann mé
yo pa janmen konpwann, avan yo tounen jwenn
Bondyé épi Bondyé pawdonnen péché yo.”

13 Epi Jézi di yo, “Ou vlé di zot pa konpwann
pawabol sala? Ki mannye zot kay konpwann pyes
pawabol?

14 Menm mannyé nonm-lan té ka simen sé
gwenn-an, sé kon sa Bon Nouveél-la ka simen.

15 Adan moun, yo menm kon sé gwenn-an ki
tonbé asou twas-lalé Bon Nouvel-la té simen an tje

yo. Kon yo tann Bon Nouvel-la, Satan vini épiitiweé
Bon Nouveél-la ki té planté an tje yo-a.

16 T ni adan moun, yo menm kon sé gwenn-an
ki té tonbé asou plas-la ki ni tizing té-a mé anba’y
benyen kaye-a. Yo tann Bon Nouvel-la, épilamenm
yo wisivwe’y épi djewte.

17Mé kon yo pa té ni wasin an tje yo, yo pa diwé
lontan. Lé twakasman ében pésikasyon koumanse
pou lapéti Bon Nouvel-la, yo pa té sa kontiné.

18T ni moun, yo menm kon sé gwenn-an ki té
tonbé anpami wasin pyé pikan-an, yo tann Bon
Nouvel-la

19mé yo katjilé an chay asou tan-an yo ka viv-la,
mannye yo té vlé niwiches, épitoutlotkalité bagay
antwé épi toufé Bon Nouvel-la, épi pou lapéti sa, yo
pa té sa pwodwi fwi.

20 Mé i ni 10t moun ki menm kon sé gwenn-an
ki tonbé asou bon té-a. Yo tann Bon Nouvel-la,
yo aksépté’y épi yo pwodwi fwi, adan twant, adan
swasant épi adan yon san.”

An Lanp Anba An Chodyé
(Louk 8:16-18)
217ézidiyo, “Oupakaylimen anlanp poumété’y
anba an bonm ében anba an kouch, kouman. Pa
asou an tab ou ka mété’y, an?
22Kon sanépot bagay kija séwé kay vini an kleté,
épi anyen ki kouve kay dékouve.
23 Si an moun ni zowey pou i kouté, i sipozé
kouté.”

24Fpiidi anko, “Pwan bon pokosyon sa ou tann!
Paski pli ou ka mété 1ésisyon Bondyé andidan tjé'w

épi an lavi'w-la, pli Bondyé kay ba’'w konpwann,
épiikay ba'w jik pli pasé sa.

25 Bondyé kay bay nonm-lan ki ja ni-an pli, mé
nonm-lan ki pa ni anyen-an, jik tizing-lan i ni-an
Bondyé kay pwan’y lanmen’y.”

Pawabol Sé Gwenn-an Ki Lévé-a

26 Jézi kontiné épi i di, “Mi sé kon sa kondwit
Bondyé kay yé. I sé menm kon an nonm ki té
ka simen an konmes gwenn asou tjo té i té ja
pwépawe.

27 Epi menm si nonm-lan ka domi lannwit épi
asou pyé€’ylajouné, sé gwenn-an kalévé ek pwofité
épi nonm-lan pa sa espliké ki mannye sa ka fet.

28 Te-a pa ko'y selman ki fé plan-an 1évé épi
pwodwi: Pweémyéman pyé-alévé, apwé saifléwi épi
apweé sa tout gwenn-an ka soti.

29 Le sé gwenn-an vini mi, nonm-lan ka
koumansé tjouwi'y paski tan wékot-la ja wivé.”

Pawabol Gwenn Moutad-la
(Mafyou 13:31-32, 34; Louk 13:18-19)

30 Jézi mandé, “Ki sa nou kay di gouvedman-an
Bondyé kay kondwi-a ka sanm? Eben ki pawabol
nou kay sévi pou espliké’y?

311 menm kon an gwenn moutad, ki sé pli piti
gwenn an moun sa planté an te-a.

32Méle ou planté’yikalévé épi pwofité plis pasé
tout 1ézot pyé 1édjim, épi bwanch li ka vini télman
gwo kon sa jibyé sa vini épi jis fé nich yo adan’y.”

33 Fpi kon Jézi pwéché konmisyon’y-lan bay sé
moun-an, i sevi an chay 1ézot pawabol kon sé sala.
Epiidi yo menm kantité yo té sa konpwann.

341 pa di sé moun-an anyen anba i sevi an
pawabol, mé 1é Jézi épi sé disip-la té pa ko yo, i
espliké tout bagay ba yo.

Jézi Fée An Mové Tan Doubout
(Mafyou 8:23-27; Louk 8:22-25)

35Menm jou sala 1é soley kouché, Jézi di sé disip
li-a, “Annou alé asou teé-a ki 1ot fasad lanmeé-a.”

36 Kon sa yo kité latilyé sé moun-an deéye yo épi
se disip-la pwan Jézi, ki té ja adan kannot-la, épi yo
mennen’y alé ék yo. La té ni 1ot kannot ki swiv yo
Osl,

37 An mové van lévé épi sé lanm-lan koumansé
pété andidan kannot-la, épi kannot-la té ka
koumanseé plen dlo.

38 Jézi té andidan kannot-la ka domi, tét li asou
an toch. Seé disip-la 1évé’y épi yo di, “Meét, nou ja
pweéske péwi épi ou pa menm mélé?”

39 Jézi 1évé épi i di van-an, “Mwen ka kon-
mandé'w, tonbé net!” épi i di sé lanm-lan,
“Doubout 1évé!” La menm van-an tonbé net épi la
pa té ni pa yon lanm anko.

40Jézi di sé disip li-a, “Pouki zot pé otan? Ou vlé
di mwen zo0t p’0ko ni lafwa toujou?”

41Yo té ka twanblé kon an fey épi yo di bay yonn
a lot, “Mésyé, sa ki nonm sala? Jik van-an épi sé
lanm-lan ka kouté’y!”

)
Jézi Djéwi An Nonm Ki Té Ni Vyé Lespwi Andidan’y
(Mafyou 8:28-34; Louk 8:26-39)
1Yo wivé asou 1ot fasad Lanme Galili, adan péyi
Gerazin.

2Kon Jézi débatjé kannot-la, i jwenn épi an nonm
ki soti an senmitye-a.

3 Nonm sala té ni vyé lespwi andidan’y épi i té
ka westé an senmitye-a. Pyésonn pa té sa tjenn li
mawé épi chenn anko.

4 An chay lé py€’y épi lanmen’y té ka mawé, mé
tout 1é i té ka kasé sé chenn-an épi i té ka kwazé
sé fe-a ki té mawé asou dé pyé’y-la. I té ni twop
kouway pou pyésonn té sa doubout li.

5> Tout 1, lannwit kon lajouné, an senmitye-a épi
an sé mon-an, i té ka fe yon kalité kwi épi i té ka
koupé tout ko’y épi woch.

6 Epiité an ti distans 1& i we Jézi. Kon sa i kouwi
épi1tonbé asou jounou’y douvan Jézi,

7épiife an gwo kwi épi i di, “Jézi Gason Bondyé
ki an syel, ki sa ou ka fé épi mwen? Mwen ka
mandé’w an pwézans Bondyé, souplé, pa fe mwen
soufe.”

8(OuweidisapaskiJézi té ka konmandé sé vyé
lespwi-a pou soti an nonm-lan.)

9Kon sa Jézi mandé’y, “Koumonnon'w?”

Nonm-lan wéponn, “Non mwen sé ‘Konpanni’,
paski la ni nou télman.”

10 Epi vyé 1éspwi-a kontiné ka di Jézi, “Souplé, pa
voyé nou dewo plas sala.”

11Laténian gwolimowo kochon byen pwé asou
an mon épi yo té ka manjé.

12 Sé vyé lespwi-a di Jézi, “Souplé voyé nou an-
pami sé kochon-an épi kité nou antwé andidan
yo.”

13 Kon sa Jézi kité yo fe sa yo té mandé-a. Sé
Vvyeé lespwi-a sSOti an nonm-lan épi yo antwé an sé



MAK 5:14 Xix MAK 5:20

kochon-an. Limowo-a té bo dé mil kochon an tout.
Epi kon yo galopé désann kaskou-a, yo tonbé an
lanmeé-a épi yo néyé.

14Sé moun-an ki té ka gadé apwé sé kochon-an
mété kouwi épi yo bay nouveél sala an tout sé vil-la
épi an hote, ék sé moun-an ki ka westé an sé plas
sala alé we ki sa ki té fét-la.

15 Le yo wivé ko Jézi té yé-a, yo we nonm-lan ki
té ni konpanni vyé léspwi-a andidan’y-lan. Nonm-
lan té asid, i té abiyé épi i té ja konpwann ko'y. Epi
tout sé moun-an ki wé’y-la té byen pe.

16 S¢ moun-an ki té we sa ki fet-la di sé 1ézot-la
sa ki wivé nonm-lan ki té ni sé vyé lespwi-a, épi sé
kochon-an.

17 Apwé sé moun-an tann sa ki té fét-la, yo
mandé Jézi pou kité péyi yo ek alé.

18 Kon Jézi té ka batjé adan kannot-la, nonm-lan
ki té ni vyé léspwi-a di Jézi, “Souplé kité mwen alé
épi'w.”

19 Mé Jézi wifizé'y, épi pito sa Jézi di, “Alé lakay
ou, ay we fanmi’'w épi di yo kantité bagay Bondyé
Senye-a ja fe ba’'w, épi ki mannye i pa kité’'w kon-
tiné soufé mé i té ni konpasyon asou'w.”

20Kon sa nonm-lan kité épiialé an tout sé plas-la
yo ka kwiyé ‘Dis Vil-la’, épi i té ka di sé moun-an ki
sa Jézi té ja fé ba li. Epi tout sa ki tann li té ni télman
kontantman an tje yo pou sav sé bagay sala té sa
fet.

Jézi Ni Pouvwa Anlé Lanmo Epi Maladi
(Mafyou 9:18-26; Louk 8:40-56)

21 Jézi viwé anko lot fasad lanme-a. Epi bo
lanmeé-a la té ni an chay moun ki té asanblé oli-
won'y.

221a té ni on nonm non’y sété Jayros ki sété an
ofisyé adan 1égliz sé Jwif-la ki té an plas sala. Jayros
vini, épi 1é i we Jéziitonbé douvan’y.

231 plédé bay Jézi épi i di, “Ti fi mwen-an byen
malad. Souplé vini épi pasé lanmen’w asou’y pou
isa vini byen épi viv.”

24Kon sa Jézi pati épi’y.

I té ni telman moun Kki té ka alé épi'y kon sa yo té
pweske kouve'y.

25Laté ni an madanm ki té ja soufe an chay. Pou
douz aniteé ka péd an chay san,

26 magwé i té ja alé oti an chay dokte. I té
ja dépansé an chay lajan mé pito i vini pli meye,
kondisyon’y té ka vini pli mové.

271 té ja tann nouvel konséné Jézi, kon sa i vini
anpami sé moun-an pa deyé do Jézi.

281 di bay kd’y, “Si mwen touché had li sélman,
mwen kay djéwi.”

29 Kon sa i touché had Jézi épi la menm san-an
doubout koulé, épiisanti an k0’'y menm kon saité
délivwé anba tout soufwans li.

30 La menm Jézi té sav pouvwa té soti an li. Epi
i tounen oliwon anpami sé moun-an épi i di, “Ki
moun ki touché had mwen?”

3156 disip-la wéponn, “E é, mannye sé moun-an
ka konblé’'w-la, ki mannyé ou ka mandé ki moun
ti touché'w-la?”

32 Mé Jézi kontiné ka gadé oliwon pou i we Kkiles
moun ki té fé sa-a.

33Madanm-lan wéyalizé sa ki té wivé’y-la, kon sa
ivini, méité pe télman i té ka twanblé, épi i tonbé
douvan Jézi épi i di tout sa ki té wivé’y-la.

34Jézidi'y, “Ich mwen, lafwa-a ou ni an Bondyé-a
ja fé ou vini byen. Ou sa alé apwézan paski mwen
ja byen djéwi'w.”

35 Patan Jézi té ka di madanm-lan sa-a, déotwa
nonm soti lakay Jayros épi yo di'y, “I pa ka fe sans
pou Met-la vini anko. Fi'w-la ja mo.”

36 Jézi pa té anbété ko'y épi sa yo di-a, mé i di
Jayros, “Pa pe. Kwe selman.”

37 La, i pa kité pyesonn vini épi’y antiwan Pita,
Jémz épi Jan ki fwe Jémz.

38 Le yowivé lakay Jayros, Jézi we tout halé kasé-
a épiitann tout sa ki té ka hélé épi fé kwi.

39T antwé an kay-la épi i di yo, “Pouki tout halé
kasé sala? Pouki ou ka hélé? Ti manmay-la pa mo.
I ka domi selman.”

40 Sé moun-an koumansé pwan Jézi sevi widitjil,
kon sa i mété yo tout dewo épi i pwan Jayros €pi
manman ti manmay-la épi sé twa disip-la ki té
épi'y-la, ek i antwé an chanm-lan koté ti manmay-

la té kouché-a.

411 tjenbé’y pa lanmen épi i di’y, “Talitha koum.”
Savlé di, “Ti fi, mwen di'w 1évé”

42 La menm ti fi-a 1évé épi i koumansé maché
oliwon-an. (I té douz an.) Le sa fét, sé moun-an
té sipwi télman.

43 Mé Jézi konmandé yo pou pa di pyésonn, épi i
di yo pou bay ti fi-a an bagay pou i manjé.

6

An Pwofeét Ki Pa Jwenn Wespé
(Mafyou 13:53-58; Louk 4:16-30)

17ézi kité koté i té yé-a ek i viwé adan vil-la koté
itélévé-a. Sé disip li-a té la épi’y.

2 Asou jou sabaf-la i antwé an légliz-la, ek la i
koumansé enstwi sé moun-an ki té la-a. An chay
sé moun-an ki té tann li-a té sipwi. Sé moun-an di,
“Koté nonm sala jwenn bagay sala? Koté i jwenn
kalité lasajés sala? Isa jis fée miwak!

31pa chapantyé-a,on? Gason Mari-a? Fwe Jémz,
Jozéf, Jida, épi Simon? Pa sé sésé’y-la ki la épi nou-
an?” Epi sé moun-an pa té kontan’y pou sa i di-a.

4Jézi di yo kon sa, “Moun ka wespékté on pwofét
toupatou, mé an vil li menm anpami fanmi’y épi
an kay li yo pa ka wespekté’y.”

>Laipaté safe dje miwak anpami yo, mé i pasé
lanmen’y asou déotwa ki té malad épi i djéwi yo.

6 Ek Jézi té sipwi pou wé mannye sé moun sala
pa ni lafwa.

Jézi Voyé Sé Douz Disip-la
(Mafyou 10:5-15; Louk 9:1-6)

La Jézi alé oliwon-an, vilaj pa vilaj, ek i té ka
enstwi sé moun-an.

7Epi ivini ek i kwiyé sé douz disip-la seélman ek
1 voyé yo alé pa dé épi i ba yo pouvwa anle vyé
lespwi.

8 Fpiikonmandé yo kon sa, “Pa pwan anyen pou
lawout-la mé an baton pou maché sélman — pyes
pen, pyes sak, pyes lajan an poch ou.

9Mété sapat mé pa mété yon 1ot chimiz.

101 ou antwé adan an kay, westé andidan kay
sala jis tan ou kité vil sala.

11 Epilé ou antwé andidan pyes plas &k sé moun-
an an plas-la pa wisivwé’'w ében yo pa kouté’'w, 1é
ou kité plas sala soukwé lapousye-a ki anba pyé'w
kon an sin pou moutwé yo ja widjekté Bondyé.”

12 Fpi yo alé ek pwéché ka di moun yo sipozé
Weépanti.

13Yo tiwé an chay vyé lespwi an sé moun-an, épi
an chay ki té malad yo vidé lwil doliv asou tét yo
ek djéwi yo.

Lanmo Jan Batis
(Mafyou 14:1-12; Louk 9:7-9)
14Wa Herod tann tout sé twavay-la Jézi té ka fe-a,
paski non Jézi té ja simen toupatou. Adan moun té
ka di sé Jan Batis ki té wésisité hod lanmo épi sa sé
Weézon-an i sa fé tout sé miwak sala.
151L.éz0t moun diisé Ilaydja. Ini moun ki diisé
an pwoféet menm kon sé pwofét lontan-an.
16 Mé le Herod tann sa, i di, “Sa sé menm Jan
Batis-la mwen té konmandé yo pou koupé kou’y-

la. Isanmikavivanko” .
17 Paski Herod menm té ja konmandé pou yo

aweété Jan épi mété’y an pwizon. Herod fé sa pou
lapéti madanm li, Hérodiyas.

Hérodiyas sété madanm Filip, fwe Hérod, mé
magwé sa Herod té mayé épi’y.

18 Jan Batis té toujou ka di Heérod, i kont lwa
Bondyé pou i mayé épi madanm fwe'y.

19 Pou lapéti sa, Hérodiyas té byen faché kont Jan
épi 1 té vlé we yo tjwé Jan, mé i pa té ni pouvwa-a
pou fe Herod fe sa.

20 paski Herod menm té ka wespekté Jan an chay,
épi 1 té ka pwotékté Jan hod Herodiyas, paski i sav

i té ka maché dwet épi lavi'y té nét. Tout fwa
Herod té ka tann Jan Batis, sa Jan té ka di-a té ka
twoublé’y an chay, mé magwé sa, i té ka kontan
tann li.

21 Mé 1e-a Hérodiyas té ka espéyé-a wivé. I té asou
jou-a Wa Herod sélébwé jou nésans li, 1€ 1 bay an
festen bay tout sé gwo ofisyé gouvedman-an, sé chef
solda-a, épi tout jan ki té wich ki té ka westé an
Galili.

22 Fi Herodiyas antwé koté Wa Herod té tjenn
fésten-an épi 1 dansé. Mannyeé i dansé-a ple Wa
Herod épi sé jan-an ki té an festen-an an chay. Kon
sa Wa Heérod di fi-a, “Mandé mwen népot bagay ou
vlé épi mwen kay ba ou’y.”

23Leifée pwonmet salaife seman épiidi, “Anyen
ou mandé mwen, mwen kay ba ou’y, i pé an dimi
an té-a ki anba kondwit mwen-an.”

24Kon sa fi-a soti an lasal-la koté festen-an té yé-a
épiialé mandé manman’y Hérodiyas, “Ki sa ou vlé
mwen mandé pou?” Epi Hérodiyas di, “Mandé pou
tét Jan Batis.”

25 La menm fi-a vini vitman épi i di Wa Hérod,
“Mwen vlé ou ban mwen apwézan sala asou an
twé, tet Jan Batis.”

26 Bagay sala fi-a mandé-a fé Wa Herod byen
lapenn, mé pou lapéti pwonmet-la i té fé-a épi sé
moun-an i té envité-a, i pa té sa wifizé fi-a.

27Kon sa Wa Herdd voyé yon solda ki té ka gad-la
épiikonmandé’y pou mennen tet Jan Batis. Gad-la
alé an pwizon-an épi i koupé kou Jan,

28 épi i mennen’y asou an twé épi i pwézanté’y
bay fi-a épi fi-a bay manman’y Hérodiyas li.

29 Fpile sé disip Jan Batis-la tann sa, yo alé épi yo
pwan ko-a épi yo téwé’y.

Jézi Bay Senk Mil Nonm Manjé
(Mafyou 14:13-21; Louk 9:10-17; Jan 6:1-14)
30L.¢e sé disip-la witounen yo wakonté Jézi tout sa
yo té fe épi sa yo té enstwi sé moun-an.

31Méité ni telman moun ka antwé soti ka vin we
sé disip-la ek Jézi, yo pa té ni yon ti chans pou yo sa
manjé. Jézi di yo kon sa, “Annou pwan an ti tan pa
ko nou koté nou sa pozé épi manjé.”

32Kon sa yo kité la adan an kannot épi yo alé on
plas koté yo té kay yé pa ko yo.

33 Patan yo pati-a an chay sé moun-an apesivwe
yo épi yo mété kouwi an tout sé vil-la épi yo alé
asanblé asou lans-lan.

34 Le Jézi wivé asou lans-lan i we pil moun sala
kija sanbléla-a. Yo fe’y lapenn paskiigadé yo kon
mouton Ki pa té ni béwjé. Epila i koumansé enstwi
yo an chay bagay.

35Mé 1é i fin pwéché i té ja ka vini ta épi koté yo
té yé-a té lwen vil. Kon sa sé disip-la vini ék di Jézi,

36 “I ja ka vini ta. Voyé sé moun-an alé an sé
vil ek vilaj oliwon-an pou yo chaché manjé pou yo
manjé.”

377ézi di sé disip-la, “Z0t menm ba yo manjé pou
yo manjé.”

M¢é sé disip-la wéponn épi di, “Pou mizi moun ki
la, an moun kay ni pou twavay ywit mwa pou nou
saniasélajanpousabaytoutsé mounsalamanjé.”

38 Jézi di yo kon sa, “Alé gadé konmen pen ek
pweéson z0t ni.”

Leyotésav,yoviwe ekyodi]Jézi, “Lanisenk pen
épi dé pwéson.”

39 Jézi konmandé yo pou fé sé moun-an asid
adan pil asou zéb vé-a.

40 Adan sé pil-la té ni senkant moun, €k adan té

nionsan. o
41 Kon sa le tout moun asid, Jézi fé yo mennen

pen-an ek pwéson-an ba li. I tjenbé pen-an épi dé
PWwéson-an, 1 1évé zy€’y an syel épi i pwédyé. Le i
fin pwédyé, i kasé sé pen-an épii mété’y douvan sé
disip-la pou sé disip-la bay sé moun-an. I té sépawé
S€é pwéson-an OSi.

42 Tout moun ki té la manjé bouden plen épi yo
té satisfe.

43Le yo fin manjé, sé disip-la anmasé tout lestan
sé pen-an épi pwéson-an ki té westé-a. Epi léstan-an
plen douz panyen.

44 Ekjou sala limowo nonm ki té manjé sété senk
mil.

Jézi Maché Asou Lanmé-a
(Mafyou 14:22-36; Jan 6:15-21)

45 La menm Jézi di sé disip-la, “Patan mwen ka
fé sé moun-an alé-a, pwan kannot-la €k désann
Befsayda avan mwen.”

46 Apwé i fé yo alé, i mouté an sé mon-an pou i
pwédyeé.

47Le soley kouché, kannot-la sé disip-la té adan-
an té an mitan Lanme Galili, épi Jézi yonn té asou
te-a.

48 Jézi we sé disip-la ka fosé patan yo ka najé
zaviyon-an, paski van-an té ka vanté kont yo.
Avan jou ouve, patan i té ti nwe toujou, Jézi maché

asou lanmeé-a pou alé jwenn yo. Epii té ka alé pou
pasé yo,

49mé 1é sé disip-la we Jézi ka maché asou lanme-
a, yo té kwe i té an léspwi épi yo fé yon kwi

S0paski yo tout we'y épi yo té pé an chay.

La menm Jézi palé ba yo ék di kon sa, “Pwan tje.
Sa sé mwen Jézi ki la. Pa pou ou pe’”

51 Fpi i ay jwenn yo adan kannot-la, épi van-an
tonbé net. Sé disip-la té telman sipwi

52 paski yo p’0ko té konpwann miwak-la Jézi té
fé ek sé pen-an. Tet yo té wed toujou.

53 Le yo fe te, yo té plas Jennésawet épi yo échwé
la.

54 Kon yo wivé a te-a épi yo soti an kannot-la, sé
moun-an apésivwe sété Jézi.

55 Yo kouwi soti toupatou an plas-la épi yo chayé
sé sa ki té malad asou hanmak yo koté yo tann Jézi
té yé.

56 Epi toupatou Jézi alé, an sé vilaj-la, an sé vil-la
ek an hote, sé moun-an mennen sé sa ki té malad-
la adan sé laplas-la épi yo diJézi, “Souplé kité sé jan
malad-la touché bout had ou sélman.” Epi tout sa ki
touché’y jwenn djéwizon.

7

Twadisyon Sé Jwif-la
(Mafyou 15:1-9)
1Sé Fawizyen-an épi adan sé titja lwa sé Jwif-la
ki té soti Jérouzalém-lan asanblé oliwon Jézi.

2Yo apesivwe adan sé disip Jézi-a té ka manjé épi
yo pa té nétwayé lanmen yo mannye sé Fawizyen-
an té di an moun sipozé nétwayé lanmen yo avan
yo té sa manjé.

3 Sé Fawizyen-an épi tout sé 1ézot sé Jwif-la té ni
an seten twadisyon ki té byen enpotan pou yo: Yo
pa ka manjé anba yo lavé lanmen yo mannyé-a
ayel yo épi lwa wilizyon yo té moutwé yo pou fe’y-
la,

4ni yo pa ka manjé anyen ki soti an laplas-la
anba yo lavé’y kon yo té moutwé yo pou fé. Epi yo
té ka swiv an chay 1éz0t twadisyon, kon mannye
pou lavé ve épi pot ek tout vésel ki té fet an tjwiv.

5 Kon sa sé Fawizyen-an épi sé titja lwa sé Jwif-
la mandé Jézi, “Pouki sé disip ou-a pa ka swiv
sé bagay-la ayel nou moutwé-a, mé pito sa yo ka
manjé épi lanmen ki pa net?”

6 Jézi wéponn yo, “Pwofét Izaya pa té manti le i
té déklawé pawol Bondyé konsené zot! Zot ipokwit
menm mannye i té ékwi an liv li lontan, i di,

‘Sé moun sala ka ban mwen lonne épi bouch yo,
mé an tje yo, yo pa ka ban mwen pyés lonne.
7Yo ka adowé mwen an ven,
paski yo ka enstwi konmandman nonm fe
akwedi yo té lwa Bondyé!

8 “Z0t mété lwa Bondyé-a asou koté épi zot ka
obéyi lwa nonm.

9 Zot ja dékouve an bon mannyé pou widjekté
lwa Bondyé pou zot sa établi lwa zot menm.

10 Moziz té ékwi, ‘Wespekté papa’'w épi man-
man'w,’ épi ‘Pyésonn ki malpalé papa’y ében man-
man’y sipozé pou mo.

11 Mé zot ka moutwé sé moun-an an lwa ki di
si an moun sipozé bay manman’y épi papa’y an
bagayisa kwiyé’y ‘kobann’ — sa vlé disa sé an kado
ija bay Bondyé.

12 Ek dépi i fé sa i pa ni pou bay manman’y épi
papa’y anko.

13 Epi mannye zot ka enstwi 16z0t-la ka moutwé
ou pa ni pyeés wéspé pou pawol Bondyé. Epila ni
an chay 1ézot bagay kon sa zot ka fe.”

Sa Ki Ka Anpéché Bondyé Aksépté An Moun
(Mafyou 15:10-20)

147ézi kwiyé sé moun-an anko épiidi yo, “Kouté
mwen, zOt tout, épi konpwann.

151 pa ni anyen dewo an moun ki antwé an
bouch li ki sa anpéché Bondyé aksepté’y.” Mé sé
bagay-la ki ka soti an tjé an moun-an, sé sa ki ka
anpéché Bondyé aksepté’y. [

16 Si ou ni zowey, ou sipozé kouté.]”

17 Epi 1@ Jézi kité sé moun-an épi i alé an kay-la
koté i té ka westé-a, sé disip li-a mandé’y konséné
pawabol sala.

187ézi di yo, “Z0t menm pa ni lakonpwann non-
plis? Zot pa we sé pa bagay-la ki antwé an bouch
an moun ki ka anpéché Bondyé aksepté’y?

19 paski bagay-la i manjé-a pa ka antwé andidan
tje’y mé pito andidan bouden’y, épi apwé 1 soti an

* 7:15 anyen déwo an moun ki antwé an bouch li... Sé Fawiz-
yen-an té kwe sé mannye ou lavé lanmen'w épi lavé sé lavésel-la
ki kay fe’'w akseptab douvan Bondyé. Mé Jézi ka di yo sé pa sa ou
manjé ében si ou lavé lanmen’w avan ou manjé ki kay fé Bondyé
aksepté’'w. Bondyé kay aksepté on nonm si i swiv pawol li.

bouden’y i ka alé adan an pwévit” (Kon sa Jézi
déklawé tout manjé akséptab pou manjé.)

207ézi kontiné, “Sa ki soti an tje an moun, sé sa ki
ka anpéché Bondyé aksepté’y.

2156 sa ki an tje moun ki ka fe yo katjilé sa ki pa
bon, yo ka viv an lavi malpwop, yo ka voleé, yo ka
tjwé, yo ka fe adilte,

22 yo vowas, yo ka fé movezté, yo ka kwennen,
yo ka viv an vyé lavi, yo ka jalou, yo ka nwesi non
1éz0t, yo ka kwe yo enpotan, yo kouyon.

23 Sé tout sé bagay sala ki ka soti andidan an
nonm ki ka anpéché Bondyé aksepté’y.”

Lafwa An Madanm
(Mafyou 15:21-28)

24]Jézi kité plas-la ko i té yé-a épiialé adan an lot
plas ki té pwé vil Taya. I antwé an kay-la koté i té
kay westeé-a épi i pa té vlé pyésonn sav. Mé sa pa té
sa westé kon an sigwé.

25 An seten madanm té ni an ti fi ki té ni an vyé
lespwi andidan’y. Le madanm-lan tann konséné
Jézi,1alé la menm épiitonbé an pyé’y.

26 Madanm-lan pa té an Jwif. I té fet an pawes
Fénisiya, ki an péyi Siriya. I di Jézi, “Mwen ka
mandé'w, souplé, tiwé vyé lespwi sala an ti fi
mwen-an.”

27 Mé Jézi wéponn li, “Annou swen sé manmay-
la avan. I pa dweét pou ou sa pwan manjé se
manmay-la épi bay chyen’y.”

T 7:27 chyen Chonjé 26 koté i di madanm sala pa té on Jwif. An
tan sala sé Jwif-la té konsidiwé kon manmay Bondyé épi yo gadé sé
1éz0t nasyon-an kon chyen. Kon sa Jézi di madanm-lan sa pou wé
ki kantité lafwaité nianli.

28 Madanm-lan wéponn, “Meét, sa vwé, mé jik
sé chyen-an ki anba tab-la ka manjé lestan sé
manmay-la.”

29 Kon sa Jézi di'y, “Pou kalité wépons sala, ou sa
alé lakay ou. Vyé léspwi-a ja soti an ti fi'w-la.”

30 Madanm-lan viwé lakay li épi i jwenn ti
manmay-la kouché asou kouch-la. Epi vyé léspwi-a
téja soti an li.

Jézi Ni Pouvwa Pou Djéwi Sa Ki Soud Ek Sa Ki
Moumou

31 Le Jézi kité Taya i alé Sidon épi i viwé bo
Lanmeé Galili pa plas-la yo ka kwiyé Dis Vil-la.

32 Déotwa moun mennen an nonm ba 1i ki té
soud, épi nonm-lan pa té sa byen palé nonplis. Yo
di Jézi, “Souplé, pasé lanmen djéwizon asou’y.”

33 Kon sa Jézi mennen nonm-lan asou koté hod
sé moun-an, i mété dwet li an zoweéy nonm-lan, i
kwaché, épiitouché lanng nonm-lan.

34 Fpi Jézi gadé an syel épi i pwan an gwo
lespiwasyon akwedi i té soti an fon tje’y épi i di an
langaj li menm, “Efata,” sa v1é di, “Ouve!”

35La menm nonm-lan koumansé tann byen épi
i koumansé palé san pyes twaka.

36 La Jézi konmandé yo pou pa di sa ki féet la bay
pyésonn. Mé pli Jézi konmandé yo pou pa di sa, sé
pliyo di'y.

37 Epi tout sa ki tann westé épi bouch gwan ouve
épiyodi, “E é, gadé mannyeikafé toutbagay byen!
I ka jis fé sa ki soud tann épi sa ki moumou, i ka fé
yo palé!”

8

Jézi Bay Kat Mil Moun Manjé
(Mafyou 15:32-39)

1 Pa lontan apwé sa, an lot gwan konpanni
moun té asanblé. Le yo pa té westé anyen pou yo
té sa manjé, Jézi kwiyé sé disip li-a épiidiyo,

2“Sé moun sala ka fé mwen lapenn, paski yo ja
westé épi mwen pou twa jou épi apwézan yo pa ni
anyen pou yo sa manjé.

3 Epi si mwen voyé yo alé tou fen, fébles kay
pwan yo asou chimen, paski adan di yo soti byen
lwen.”

4 Sé disip li-a wéponn, “Mé kon plas sala pa ni
pyésonn ka westé-a, ki koté nou kay jwenn asé pen
pou nou sa bay tout sé moun sala manjé?”

5Jézi wéponn yo, “Konmen pen zot ni?”

Yo wéponn, “Nou ni set pen.”

6Jézi di sé moun-an pou asid a té-a. Apwé sa i
pwan set pen-an, i wimesyé Bondyé épiikasé yo ek
1 bay sé disip li-a pou yo sa sépawé’y bay sé moun-
an, épi sé disip li-a pwan sé pen-an €épi yo sépawé’y
anpami sé moun-an.

7 La té ni déotwa ti pwéson 0si. Jézi wimesyé
Bondyé pou yo épi i di sé disip li-a pou sépawé yo
OSl.

8 Sé moun-an manjé épi bouden yo tout té plen.
La té ni apipwé kat mil moun.

9 Fpi sé disip-la anmasé sét panyen plen an sé
moso-a Ki té westé-a. Epi Jézi voyé sé moun-an alé,

10ek la menm i batjé adan an kannot épi sé disip
li-a ek yo alé adan an plas yo ka kwiyé Dalmanno-
ufa.

Sé Fawizyen-an Mandé Pou On Miwak
(Mafyou 16:1-4)

11 Sé Fawizyen-an vini we Jézi épi yo koumansé
ka palé kont sé bagay-la Jézi té ka di-a. Yo té vlé
we siJézi té moun-anidiiyé-a. Kon sayomande’y
pou fe an miwak ki kay moutwé yo sé Bondyé ki
VOyé€'y.

12 Jézi pwan yon gwo van akwedi van-an soti
an fon tjé’y épi i di, “Pouki sé moun tan jodi-a ka
mandé pou an miwak? Mwen ka di'w lavéwité, sé
moun sala pa kay we pyes miwak fet.”

13 Epi i kité yo ek i antwé adan kannot-la épi i
viwe 1ot fasad Lanmeé Galili-a.

Lélven Sé Fawizyen-an Epi Hérod
(Mafyou 16:5-12)

14 Sé disip-la té obliyé mennen pen. Si pa té pou
an sél ti pen, yo pa té kay ni pyes pen épi yo abo
kannot-la.

15 Jézi veti yo, “Pwan pokosyon épi véyé pou
lelven sé Fawizyen-an épi sa Herod.”

16 S¢ disip-la koumansé palé anpami yo menm
épi yo di, “I di sa paski nou pa ni pen.”

17Mé Jézi té sav sa yo té ka di-a, kon sa i mandé
yo, “Pouki zot ka di sé paski zot pa ni pen? Ou
vlé di zot p’0ko sa we ében z0t p’0ko sa konpwann
toujou? Ki mannye tjé zot otan wed?

18Zot ni zyé mé i sanm zot pa sa we. Magwé zot
ni zoweéy mwen pa ni lidé zot sa tann. Eben i pa
sanm zo0t sa menm chonjé.

19 Lé mwen té kasé senk pen-an pou mwen sa
bay senk mil moun manjé-a, konmen panyen zot
té plen épi léstan?”

Yo wéponn, “Douz.”

20 Jézi kontiné, “Lé mwen té kasé sét pen pou
mwen té sa swen kat mil moun-an, konmen pa-
nyen zot té plen épi léstan?”

“Set,” yo wéponn.

217ézi di yo, “Epi zOt p’0kod konpwann toujou?”

Jézi Djéwi An Nonm Ki Té Avég Béfsayda

22 Jézi épi sé disip li-a wivé plas Beéfsayda. La
déotwa moun mennen an nonm ki aveg bay Jézi épi
yo di'y, “Souplé, touché nonm aveg-la.”

23 Epi Jézi pwan nonm-lan pa lanmen’y éki men-
nen’y soti an vilaj-la. Epi apwé Jézi kwaché asou
zyé nonm-lan, i plasé lanmen’y asou zyé€’y épi i
mandé’y, “Es si ou sa we anyen?”

24 Nonm-lan 1évé tet li épi i di, “Wi, mwen ka we
moun ka maché oliwon-an, mé yo ka sanm pyé

bwa.”
25Jézi plasé lanmen’y anko asou zyé nonm-lan.

Kou sala zyé nonm-lan ouve, yo té djéwi épiité ka
we tout bagay byen.

26 Jézi voyé nonm-lan lakay li épi i konmandé’y
pou pa viwé an vilaj-la.

Déklawasyon-an Pita Fé-a Konsené Jézi
(Mafyou 16:13-20; Louk 9:18-21)

27 La Jézi épi sé disip li-a pati alé an plas-la
yo kwiyé Sizariya Filipay. Asou lawout-la, Jézi
mandé yo, “Di mwen, lé moun palé konséné
mwen, ki moun yo ka di mwen yé?”

28 Sé disip-la wéponn, “Adan di ou sé Jan Batis,
1ézot di ou sé pwofét Ilaydja, épiinisa ki di ou sé
yonn adan sé 1éz0t pwofet-la.”

29]Jézi mandé yo, “Mé zot menm, ki moun zot kay
di mwen yé?”

Pita wéponn, “Ou sé Mesaya-a Bondyé té
pwonmet pou voyeé-a.”

30LaJézi konmandé yo épiidi, “Bagay sala ou di-
a, mwen pa vlé zot mansyonnen’y bay pyesonn.”

Jézi Palé Konséné Soufwans Li Epi Lanmo’y
(Mafyou 16:21-28; Louk 9:22-27)

31 Apwé sa, Jézi koumansé enstwi sé disip li-a épi
1di, “Mwen, Gason Lézom, kay soufe an chay, épi
sé ofisyé légliz-la, sé chef pweét-la épi sé titja lwa sé
Jwif-la, yo tout kay widjékté mwen. Yo kay tjwé
mwen épi apwé twa jou, mwen kay wésisité hod
lanmo.”

327ézi palé byen senp pou yo té sa konpwann.

Kon sa Pita kwiyé Jézi asou koté épiidi, “Pa palé
mannye sala.”

33 Mé Jézi tounen oliwon, épi i gadé sé disip-la
épi 1 palé byen wéd bay Pita épi i di, “Soti douvan
mwen, Satan! Katjil ou sé katjil nonm épi i pa sa
Bondyé.”

34 Apweé sa, Jézi kwiyé sé moun-an épi sé disip li-
a épiidi, “Sian moun vlé swiv mwen i kay ni pou
mété Ko’y épi plézi laté-a déeye, poté kwa’y menm
épi swiv mwen.

35 Paski moun-an ki ka katjilé selman ki mannye
pou i sové lavi'y-la kay ped li. Mé pyés moun ki
ped lavi’'y pou lapéti mwen ében pou lapéti Bon
Nouveél-la, i kay jwenn lavi étonnél.

36 Mé ki sa an nonm kay bennéfis menm si i vini
ni tout late-a épiipedlam li?

37 Eben ki sa an moun sa boukanté pou lam 1i?

38 Epi si an nonm ka hont pou lapéti mwen épi
pawol mwen anpami jennenwasyon péché sala,
mwen, Gason Lézom, kay hont pou li osi le mwen
vini épi sé nanj Bondyé-a an pouvwa épi kléeté Papa
mwen.”

9

1Fpi i di yo, “Mwen ka di zot lavéwité-a, adan
zot ki la-a pa kay mo tout tan yo p’0ko we kondwit
Bondyé vini épi pouvwa.”

Jou-a Jézi Chanjé Lapawans Li
(Mafyou 17:1-13; Louk 9:28-36)

2 Apwé sis jou Jézi pwan Pita, Jémz ek Jan ek i
mennen yo mouté asou an mon, ek yo kat-la té la
pa ko yo. La lapawans Jézi chanjé douvan yo.

3 Had li vini si telman blan pyés moun asou late
sala pa sa fe an had vini otan blan.

4 Epi la pwofet Moziz ek pwofet Ilaydja pawet
douvan yo ek yo dé-a té ka palé épi Jézi.

> Pita di Jézi, “Met, i bon pou nou té isi-a. Annou
fé twa ti chapel, yonn pou ou, yonn pou Moziz €k
yonn pou Ilaydja.”

6 (Pita pa té sav sa pou di paski yo té telman pe.)

7La menm an nwaj paweét épi i kouve yo net, ek
yo tann an vwa an nwaj-la di, “Sa sé Gason mwen,
mwen kontan’y an chay. Kouté’y!”

8 La menm yo gadé oliwon-an ek yo pa we
pyesonn €pi yo anko, mé Jézi selman.

9Kon yo té ka désann mon-an Jézi konmandé yo
pou pa di pyésonn sa yo té weé-a anba lé Gason
LézOm wésisité.

10Yo tjenn zafe sala anpami yo selman, épi yo té
ka wézonnen anpami yo ki sa ‘wésisité’ yé.

11 Ek yo mandé’y pouki sé titja Iwa sé Jwif-la di
[laydja ni pou vini avan Bondyé voyé Mesaya-aité
pwonmeét-la.

12 7ézi wéponn, “Vwéman Ilaydja té ni pou vini
avan ek mété tout bagay annod. Mé ki sa 1évanjil
di konséné Gason Lézom? I di kon sa, Gason
Lézom oblijé soufé an chay €k yo kay maltwété’y
ek dézobéyi’y.

13Mé mwen ka di'w, Ilaydja ja vini €k yo fe’y tout

2. 7

sa yo té vlé, menm kon i ékwi an 1évanjil konséné’y.

Gason-an Ki Té Ni Vyé Lespwi-a
(Mafyou 17:14-21; Louk 9:37-43a)

14 1. yo viwé jwenn sé 1éz0t disip-la, yo wé an
gwan pil moun oliwon yo épi sé titja lwa sé Jwif-la
té ka chikannen épi yo.

15 Epj kon tout sé moun-an we Jézi, yo soté paski
yo pa té kwe yo té kay we’y, épi yo kouwi alé jwenn
li.

16Jézi mandé yo, “Pouki sa zot ka chikannen épi
yo kon sa?”

17 An nonm ki té anpami pil sé moun-an wéponn,
“Meét, mwen mennen gason mwen-an ba’'w, i ni
an vyé léspwi andidan’y épi lespwi-a ka wann 1i
moumou.

18 Népot le bagay-la pwan'y, i ka jété’y a te.
Bouch li ka tjimé, dan’y ka kwatjé épi ko’y ka vini
wed kon woch. Mwen mandé sé disip ou-a pou
tiwé vyé léspwi-a me yo pa té sa.”

197ézi wéponn, “Aaa, jennenwasyon sala ki pa ni
konfyans an Bondyé-a! Konmen tan mwen kay ni

pou westé épi zot pou zot sa kwé? Konmen tan
zot kweé mwen kay sa ni pasyans kon sa épi zot?
Mennen gason-an ban mwen.”

20 Epi yo mennen gason-an ba li. Lé vyé léspwi-
a we Jézi, i soukwé gason-an menm kon an moun
ki ni an malkadi, gason-an tonbé a té-a épi i woulé
oliwon-an, ek bouch li té ka tjimé.

21Jézi mandé papa gason-an, “Konmen tan dépi
ikonsa?”

Papa-a wéponn, “Dépi i tou piti.

22 Plizye fwa vyé lespwi-a ja éséyé pou tjwé
gason-an. I ja jété’y an difé épi an dlo. Mé si ou
sa fe anyen, ni pityé asou nou épi édé nou.”

23Jézi di'y, “Sa ou vlé di pa ‘Si ou sa fé anyen?’
Tout bagay posib épi moun-an ki ka kwe-a.”

241.a menm papa gason-an wéponn épi tout fos li,
“Mwen ka kwe! Edé mwen pou mwen sa kwe pli!”

251.e Jézi we 1ot pil sé moun-an ki té ka vini koté
yo té yé-a, i palé byen wed bay vyé lespwi-a épi i di,
“Ouvyé lespwi ki ka fé gason-an soud épi moumou,
mwen ka konmandé’w, soti andidan gason-an épi
pa janmen viwe anko.”

26 Vyé lespwi-a fe an gwo kwi épii soukwé gason-
an menm kon an moun ki ni malkadi épi i soti an
li. Gason-an té gadé menm kon an ko mo, kon sa
adan moun jis di, “I mo!”

27 Mé Jézi tjenbé’y pa lanmen’y épi fé'y doubout
asou pye’y épi gason-an doubout.

28 Apwé Jézi antwé an kay-la épi yo té pa ko yo,
sé disip li-a mandé’y, “Pouki nou pa té sa tiwé vyé
lespwi-a?”

29 Jézi wéponn yo, “Sél mannye ou sa tiwé kalité
vye lespwi sala sé épi lapwiye.”

Jézi Palé Anko Konséné Lanmo’y
(Mafyou 17:22-23; Louk 9:43b-45)

30Yo kité plas sala épi yo pasé an Galili. Jézi pa té
vlé pyésonn sav Koté yo té yé,

31 paski i té ka enstwi sé disip li-a. I di yo kon
sa, “Yo kay délivwé mwen, Gason Lézom, anba
pouvwa lanmen nonm ki kay tjwé mwen. Mé twa
jou apwé, mwen kay weésisité hod lanmo.”

32 S¢ disip-la pa té konpwann sa i di-a, mé yo té
pe pou mandé’y.

Kilés Ki Pli Enpotan
(Mafyou 18:1-5; Louk 9:46-48)

33 Yo wivé Kapenéyom. Leé Jézi té an kay-la, i
mandé sé disip-la, “Pouki sa zot té ka chikannen
kon sa asou chimen-an?”

34Mé yo pa di anyen paski asou chimen-an yo té
ka dispité konsené kiles anpami yo ki pli enpotan.

35]ézi asid épi i kwiyé sé douz disip li-a épi i di,
“Sipyésonn vlé kondwi, i kay ni pou dényé anpami
zOt épi 1 kay ni pou sévant zot tout.”

36 ] tjenbé an ti manmay pa lanmen’y épi i fe'y
vini doubout anpami sé disip li-a. Apwé saipwan
ti manmay-la an bwa'’y épiidiyo,

37 “Népot moun ki wisivweé yonn an sé ti man-
may sala pou lapéti mwen, i ja wisivwé mwen. Epi
moun-an ki wisivwé mwen-an pa wisivwe mwen
selman, mé i ja wisivwe Bondyé ki voyé mwen.”

Sa Ki Pa Kont Nou Pou Nou
(Louk 9:49-50)

38 Jan di Jézi, “Met, nou we an nonm ki ka sevi
non’w pouisa tiwé vyé lespwi épi nou di'y i pa pou
fé sa, paski i pa menm konpanni épi nou.”

39]ézi wéponn li, “Sé pa pou ou doubout li, paski
pyésonn ki fé an miwak an non mwen pa sa adan
an 1ot mouman di anyen ki mal kont mwen,

40 paski moun-an ki pa kont nou-an, i pou nou.

41 Ek si pyésonn ba'w an pot dlo pou ou sa bwe
paski ou ka swiv mwen, mwen ka di'w lavéwité,
Bondyé kay péyé moun sala viwe.”

SiLa NiAn Bagay Ki Ka Fé’'w Péché
(Mafyou 18:6-9; Louk 17:1-2)

42“Sj pyesonn fe yonn adan sé piti sala ki ka kwe
an mwen-an abandonnen lafwa yo, i té kay pli
meye pou moun sala si yo té jété’y an lanme-a épi
an gwo woch mawé oliwon kou'y.

43 Si lanmen’w ka annékoz ou péché, koupé’y. I
pli méye pou ou sa antwé an syel enfim pito ou ni
toulé dé lanmen’w ek ou alé lanfe, koté difé-a pa ka
janmen tenn. [

44 La sé ve-a pa ka mo pyes épi difé-a pa ka
janmen tenn.]

45 Si pyé¢’'w ka annékoz ou péché, koupé’y. I pli
meye pou ou sa antwé an syel san dé pyé’w pito ou
ni toulé dé épi yo voyé’'w lanfe. [

46 La sé ve-a pa ka mo pyes épi difé-a pa ka
janmen tenn.]

47 Epi si zyé'w ka annékoz ou péché, tiwé'y. I pli
meye pou ou sa antwé an syel épi yon zyé pito ou
ni toulé dé épi yo voyé’'w lanfe

48 koté sé ve-a pa ka janmen mo épi difé-a pa ka
janmen tenn.

49 “Z0t tout kay sizonnen épi difé.

50Sel sé an bon bagay, mé siija ped sistans li, ki
mannye ou sa fe’y salé anko? Sizonnen ko'w épi
pawol Bondyé épi viv an lapé épi yonn a lot.”

10

Jézi Enstwi Konséné Dévosé
(Mafyou 19:1-12; Louk 16:18)

1 Kon sa Jézi kité plas sala épi i janbé Lawivye
Jouden épiialé an paweés Joudiya. Anko la té nian
chay moun ki vini oti’y, épi kon i ni labitid, i enstwi
yo.

2Déotwa Fawizyen vini koté i té yé-a épi yo té ka
gadé pou we si i té kay palé kont lwa Moziz-la. Epi
yo mandé’y, “Es si lwa-a ka bay an nonm péwmi
pouisa dévosé madanm li?”

3Jézi wéponn, “Ki sa Moziz té konmandé zot?”

4Yo di, “Moziz té ban nou péwmi pou nou sa bay
madanm-lan an papyé ka moutwé i ja dévosé, épi
apwé sa ou sa voyé’y alé.”

> Jézi wéponn yo, “Moziz ékwi lwa sala paski tje
z0t té wed.

6 Mé an koumansman-an, tan-an Bondyé té fe
laté épi syeél, lévanjil-la di, ‘I té fé yo nonm épi
madanm.

7Epipouwézon sala an nonm kay kité kay papa’y
épi manman’y épi i kay westé épi madanm li,

8 épi yo dé-a kay viv kon yonn.” Kon sa yo pa dé
moun anko, mé yo sé yonn.

9 Kon sa si Bondyé ja mété dé moun ansanm,
nonm pa sipozeé sépawé yo.”

10 Lé yo viwé an kay-la, sé disip-la mandé Jézi
pou espliké sa i té di-a konsené dévose.

117ézi di yo, “Nonm-lan ki kité madanm li-a épi i
mayeé épi an 10t sé yon adilte.

12 Epi si madanm-lan dévosé mawi’y épi i mayé
an lot nonm i sé an adilté osi.”

Jézi Epi Sé Manmay-la
(Mafyou 19:13-15; Louk 18:15-17)

13 Déotwa moun mennen manmay bay Jézi pou i
pasé lanmen bennédiksyon asou yo, mé sé disip-la
di sé moun-an, “Pouki zot ka mennen sé manmay
sala pou anbété met-la kon sa?”

14 Le Jézi we sa yo té ka fe-a, i pa té soti kontan.
I di sé disip li-a, “Kité sé manmay-la vini jwenn
mwen €pi pa anpéché sé moun-an mennen yo ban
mwen, paski sé moun ki kon sé manmay sala ki
kay vini anba kondwit Bondyé.

15 Mwen ka di'w lavéwité, pyesonn ki pa kité
Bondyé kondwi yo kon sé ti manmay sala ka fé-a
pa kay janmen vini anba kondwit Bondyé.”

16 Epi i pwan sé manmay-la an bwa'y, i mété
lanmen’y asou yo épi i benni yo.

Nonm Wich-la
(Mafyou 19:16-30; Louk 18:18-30)

17 Kon Jézi pati asou chimen’y, an nonm kouwi
vini jwenn li épi i ajounou douvan’y. Nonm-lan
mandé Jézi, “Bon met, ki sa mwen ni pou fé pou

mwen sa nilavi étonnel?” .
18]ézi wéponn li, “Pouki ou ka di mwen bon? Apa

di Bondyé, pyésonn pa bon.
19 Ou konneét sé konmandman-an: Pa pou tjwé,
pa pou fé adilte, pa pou vole, pa pou mennen fo

témwen, pa kwennen moun pou ou sa pwan bagay
yo, wespekté manman’w épi papa’'w.”

20 Epi nonm-lan di, “Mét, dépi 1¢ mwen ti gason
mwen ka obéyi tout sé konmandman sala.”

217ézi gadé’y épi lanmityé an tjé’y épiidi, “Ou ka
mantjé an sel bagay. Alé vann tout sa ou ni épi bay
seé maléwe-a lajan-an épi ou kay ni wichés an syeél.
Apwé ou fe sa, ou kay swiv mwen pou bon.”

22 e Jézi di sa, fidji nonm-lan tonbé menm kon
moun ki an lapenn. Epi i alé asou chimen’y tou an
lapenn, paski i té benyen wiches.

23 Jézi tounen oliwon épi i gadé sé disip li-a épi
i di yo, “I difisil pou moun ki ni wiches vini anba
kondwit Bondye.”

24 Sé disip-la té sipwi pou tann sa Jézi té di-a.
Mé Jézi wépété’y anko, “Manmay, i difisil pou vini
anba kondwit Bondyé.

251 pli ézé pou an kanmel pasé adan an zyé an
zédjwi pasé an nonm ki wich vini anba kondwit
Bondyé.

26 Sé disip-la té pli sipwi toujou épi yo di anpami
yo menm, “Eben, ki moun Ki sa ni lavi étonnél?”

27Jézi gadé yo épi i di, “Epi nonm i enposib, mé
pa épi Bondyé. Tout bagay posib épi Bondyé.”

28 Pita di Jézi, “Nou ja kité tout bagay pou nou sa
swiv ou!”

29 Jézi wéponn, “Mwen ka di'w lavéwité, pyes
moun ki ja kité kay li ében fwe’y ében sésé’y ében
manman’y ében papa’y €ben ich li ében té’y pou
lapéti mwen épi Bon Nouvel-la

30kay wisivwe yon san fwa pli an tan sala. I kay
wisivwe pli kay, fwe, sésé, manman, manmay épi

té — ek épi yoikayjwenn an chay peésikasyon, épi an
tan pou vini-an, lavi étonnel.

31 Mé an chay moun ki pwemyé kay vini dényé
épi an chay ki denyé kay vini pwemye.”

Jézi Palé Twazyenm Fwa-a Konséné Lanmo’y
(Mafyou 20:17-19; Louk 18:31-34)
32Yo té asou chimen-an ka mouté Jérouzalem épi
Jézi té ka maché douvan. Sé disip-la té twoublé an
tjé yo, épi sé 1ézot-la ki té ka swiv yo-a té pe. Anko
Jézi kwiyé douz disip li-a asou koté épiidiyo ki sa
ki té kay wivé'y.
331di yo, “Nou ka mouté Jérouzalém, épi mwen
Gason Lézom kay tonbé anba pouvwa sé chef
pwet-la épi sé titja lwa sé Jwif-la. Yo kay pase
jijman asou mwen ki kay di mwen sipozé mo, épi
yo kay délivwé mwen bay moun ki pa Jwif,
34 ki kay motjé mwen épi yo kay kwaché asou
mwen, yo kay bat mwen épi kay tjwé mwen. Epi
apwé twa jou, mwen kay wésisité hod lanmo.”

Jan Epi Jémz Mandé Jézi An Favé
(Mafyou 20:22-28)

35 Jan épi Jémz, sé gason Zebedi-a, vini épi yo
di Jézi, “Met, nou vlé ou fé bagay-la nou kay
mandé’'w-la ban nou.”

36]ézi wéponn yo, “Kisa zot vlé mwen fe bay zot?”

37Yo di’y, “Lé ou kay asid kon wa an pouvwa
Papa’w, nou vlé ou kité nou asid épi'w yonn asou
lanmen dwet ou épilot-laasoulanmen goch ou pou
nou sa kondwi épi'w.”

38 Jézi di yo kon sa, “Z0t pa menm sav ki sa

zOt ka mandé pou-a. Es si zot kay sa bwe an pot

soufwans-lan mwen oblijé bwe-a? Eben &s si zot
kay sa batizé menm kon batenm lanmo-a mwen
oblijé batizé-a?”

39Yo wéponn, “Wi, nou sa fe'y.”

Jézi di yo kon sa, “Zot kay bweé an pot soufwans-
lan mwen oblijé bweé-a épi batizé an batenm
lanmo-a mwen oblijé batizé-a.

40 Mé sé pa mwen ki kay di ki moun ki kay asid
asou lanmen dwet épi lanmen goch mwen. Sé
Bondyé ki kay di ki moun ki kay asid la épi kondwi
épi mwen. Okontwe ija désidé ki moun sa kay yé.”

41 Le sé 1ézot dis disip-la tann sa, yo 1évé faché
kont Jémz ék Jan.

427ézi kwiyé sé disip li-a ansanm épiidi, “Zot sav
ki mannye moun ki sipozé kondwi sé 1ézot nasyon-
an ka fé kouman? Dépi yo wivé adan an pozisyon
pou yo sa kondwi, yo ka fe tout moun ki anba yo
sav sé yo ki mét.

43 Sé pa kon sa i kay yé anpami zot. Si zOt pyées
vlé ni lotowité anlé seé 1éz0t-la, ou kay ni pou sevi
yonn a lot sevant.

44 Fpisiyonn vlé séliki pwemyé, Kité'y abésé ko'y
épi vini sévant z0t tout.

45 Menm kon mwen Gason LézOom pa té vini pou
sevi moun kon sévant mwen. Mwen vini pou sévi
moun sévant épi pou mwen bay lavi mwen pou
mwen sa fé an chay moun viv.”

Jézi Fé Batiméyos We Klé
(Mafyou 20:29-34; Louk 18:35-43)

46 Jézi ek sé disip li-a épi an gwan konpanni
moun wivé an vil Jériko. La té ni on nonm aveg
non’y sété Batiméyos gason Timéyos, épi kon yo

té ka kité vil-la i té asid bo chimen-an ka mandé
lachawité.

47Leitann Jézi ki soti Nazawet té la, i koumansé
andjélé, “Jézi! Gason Wa David, ni konpasyon asou
mwen!”

48 An chay moun ki té la di’y kon sa, “Pouki ou ka
andjélé’y kon sa? Doubout bétiz ou-a.”

Mé sé pli fo i ka andjélé, “Gason Wa David, ni
konpasyon asou mwen!”

49]ézi doubout épi i di, “Kwiyé’y han mwen.”

Kon sa yo kwiyé nonm avég-la. Sé moun-an di'y,
“Pwan tje. Doubout. I ka kwiyé'w.”

50 Batiméyos tiwé gol li vitman épi i voyé’y asou
koté, i soté asou dé pyé€’y épiivini douvan Jézi.

51Jézi mandé€’y, “Ki sa ou vlé mwen fé ba'w?”

Batiméy0s wéponn, “Met, mwen vlé we klé
anko.”

52 Jézi di'y kon sa, “Pou mannye ou kweé an
mwen, mwen ja djéwi'w. Ou sa alé apwézan.” Epi
lamenmiviniwe klé épiipati an lawout-la ek Jézi.

11

Jézi Antwé Jérouzalém
(Mafyou 21:1-11; Louk 19:28-40; Jan 12:12-19)

1]ézi épi sé disip li-a, kon yo apwoché Jérouzalem,
yo wivé vilaj Beéfaj épi vilaj Béfanni, bddaj mon-an
yo ka kwiyé Mon Oliv. Jézi voyé dé an sé disip-la
douvan yo,

2¢épiidiyo, “Alé an vilaj-la ki douvan'w-lan, épi
kon ou ka antwé an vilaj-la ou kay we an jenn
bouwik mawé la, yonn pyésonn pa janmen mouté.
Démawé’y épi mennen’y isi-a.

3 Sipyesonn di'w, ‘Pouki ou ka fe sa?” di'y, ‘Senye-
abizwen’y épiikay voye’y viwé ba'w talé’”

4 Kon sa yo alé épi yo jwenn an jenn bouwik ki
té maweé bo lapot-la épiité doubout an chimen-an.
Kon yo démawé’y,

> déotwa moun ki té ka doubout la mandé yo,
“Pouki z0t ka démawé bouwik sala?”

6 Yo wéponn menm kon Jézi té di yo pou wéponn,
épi sé moun-an Kité yo alé.

7Le yo mennen jenn bouwik-la bay Jézi épi yo té
ouve kanmizol yo asou’y, Jézi asid asou’y.

8 An chay sé moun-an té ouve kanmizol yo asou
chimen-an, épi 1ot moun té simen bwanch yo té
koupé an sé pyé bwa-a adan savann-an.

9 Sé moun-an ki té alé douvan-an épi sé sa ki té
ka swiv Jézi-a andjélé,

“Annou glowifyé Bondyé!”

“Ou vini an non Senye-a, ou benni.”

10 “Bondyé benni gouvedman-an i établi anba
kondwit gwanpapa nou Wa David, paski
gouveédman sala ka vini anko.”

“Nou ka glowifyé Bondyé ki an syél pou sa!”

11]ézi antwé Jerouzalem épi i alé an Kay Bondyé-
a. I gadé tout bagay ki té oliwon’y, mé paskiité ja
taiviwé an vilaj Befanni épi sé douz disip-la.

Jézi Modi Pyé Fwi-a
(Mafyou 21:18-19)
12 An li denmen, kon yo té ka kité Béfanni, Jézi té

fen.
13T we adan an ti distans an pyé fwi ki té kouve

épi fey, kon sa i alé gadé sii té sa jwenn pyés fwi

asou’y. Mé le i wivé la, pyé-a té ni fey selman paski
1 pa té tan kalité fwi sala.

147ézi di pyé-a, “Pyésonn pa kay janmen manjé
fwi adan'w anko!” Epi sé disip-la tann 1¢ i di sa-a.

Jézi Alé An Kay Bondyé-a
(Mafyou 21:12-17; Louk 19:45-48; Jan 2:13-22)
151.¢ yo wivé Jérouzalem, Jézi alé an Kay Bondyé-
a épi 1 koumansé voyé déwo sé moun-an ki té ka
vann épi achté bagay andidan-an. I maté sé tab-la
sé moun-an té ka chanjé lajan-an épi sé chez-la sé
moun-an té ka sévi pou vann toutweél-la.

16 T anpéché pyésonn pasé épi machandiz an
lakou Kay Bondyé-a.

17 Epi i di yo kon sa, “I ékwi an lévanjil, ‘Moun kay
kwiyé kay mwen an plas tout nasyon kay sévi pou
pweédyé.’ Mé zot ja fe’y an kay koté vole ka séwé.”

18 Le sé chef pwet-la épi sé titja lwa sé Jwif-la
tann sa, yo koumansé gadé an mannye pou yo té
sa tjwé’y. Yo té pe Jézi paski tout sé moun-an té
kontan tann mannye i té ka enstwi-a.

19Le soley té ka kouché, Jézi épi sé disip li-a kité
vil Jérouzalém.

Pyé Fwi-a Séek
(Mafyou 21:20-22)
20 An li bonmaten, kon yo té ka pasé asou
chimen-an, yo we menm pyé fwi-a té mo nét.
21Pita té chonjé ki sa ki té fét-la épiidiJézi, “Met!
Gadé! Pyé fwi-a ou modi-a mo nét!”
22 Jézi wéponn yo, “I nésése pou ou sa kwe an
Bondyé.

23Mwen ka di'w lavéwité, si pyeésonn di mon sala,
‘Alé, jété ko'w an lanme-a, épi ou di'y ek tout tjé'w,
épi ou kwe sa ou di-a kay fet, mwen ka di'w i kay
fet ba’'w.

24 Sé pou wézon sala mwen di'w, 1é ou pwédyé
épi ou mandé Bondyé an bagay, ou ni pou kweé ou
ja jwenn li, épi Bondyé kay ba’'w népot bagay ou
mandé’y pou.

25 Epi 1& ou doubout pou ou pwédyé, ou ni pou
pawdonnen népot moun ki ja fé'w dito. Leé ou fée
sa, Papa’w an syel kay pawdonnen péché’w osi. [

26 Si ou pa ka pawdonnen 1éz0t, Papa’'w an syel
pa kay pawdonnen’w nonplis.]”

Kweésyon Konséné Lotowité Jézi Ni
(Mafyou 21:23-27; Louk 20:1-8)

27 Yo viwé Jérouzalem anko épi patan Jézi té ka
maché an lakou Kay Bondyé-a, sé chef pwet-la, sé
titja lwa sé Jwif-la épi sé ofisyé 1égliz-1a vini wé Jézi.

28Yo mandé’y, “Ki dwa ou ni pou ou fe sé bagay
sala? Eben ki moun ki ba’'w pouvwa pou ou sa fé
sa?”

29]Jézi wéponn yo, i di, “Mwen kay mandé zot an
sel kwesyon épi si zot wéponn mwen, mwen kay di
zot ki dwa mwen ni pou fe sé bagay sala.

30 Di mwen, ki moun ki té voyé Jan Batis batizé?
Es si sé Bondyé ében &s si sé nonm?”

31Yo koumansé ka wézonnen anpami yo menm
épi yo di, “Si nou wéponn sé Bondyé, i kay mandé
nou pou ki wézon nou pa té kwe.

32Mé essinousadisé nonm?” (Yo té pe sé moun-
an paski tout moun té ka di Jan Batis sété vwéman
an pwofet.)

33 Kon sa yo wéponn Jézi, “Nou pa sav.”
Jézi wéponn yo, i di, “Mwen pa kay di zot nonplis
ki pouvwa mwen ni pou fe sé bagay sala.”

12

Pawabol Konséné Jaden Wézen-an
(Mafyou 21:33-46; Louk 20:9-19)

1 Jézi koumansé ka palé bay sé moun-an an
pawabol. Idi, “An nonm planté an jaden wézen. I
mété pak tout oliwon’y, 1 bati on kay pou fe diven-
an épi i fe an ti kay ki té byen ho pou isa véyé pou
jibyé épilot zannimo ki ka vini manjé an jaden-an.
Leifini, ilwé jaden-an bay moun ki té vlé épiikité
lakay li épiialé an lot péyi.

2 Lé tan wékot-la wivé, i voyé an sevant alé an-
masé 1o wézen’y ba li an lanmen sé moun-an ki té
ka lwé jaden-an.

3 Mé yo tjenbé sevant-lan, yo bat li épi yo voyé’y
alé lanmen vid.

4 Kon sa met jaden-an voyé an 1ot sévant. Sé
moun-an bat dézyenm sevant-lan asou tét li, yo
ensilté’y épi yo maltwété’y.

5 Mét jaden-an voyé an 1ot sevant anko. Kou sala
yo tjwe sévant-lan, épi yo twété an chay 1éz0t sévant
kon sa. Adan yo bat, épi yo tjwé sé 1éz0t-la.

6 Sél moun met jaden-an té westé pou i voyé sé
gason’y-lan i kontan an chay-la. Kon sa i voyé’y
dényé épiidi, ‘Yo kay poté gason mwen-an wespe.

7“Mé sé moun-an ki ka lwé jaden-an di bay yonn
a lot, ‘Mi sala ki kay jwenn tout popyeéte papa’y-la.
Annou tjwé’y épi tout bagay kay vini pou nou.’

8Konsayopwan'y,yotjwé’y épiyojété ko'y dewo
jaden-an.

9 Ki sa meét jaden-an kay fe? I kay vini épi tjwé
tout sé moun sala ki té ka lwé jaden’y-lan, épiikay
pwan jaden-an épi lwé’y bay 1ézot.”

10-11Fpi i di sé moun-an anko, “Ou oblijé ja li koté
an lévanjil-la ki di,

‘Menm woch-la sé jan-an ki ka fe kay-la widjekté-a,
Bondyé fe woch sala pli enpotan an kay-la,
épi sa fé nou byen kontan.” ”

12 Kon sa sé chef sé Jwif-la éséyé pou awété Jézi
paski yo sav pawabol sala té kont yo. Mé paski yo
té pe sé moun-an, yo kité’y épi yo alé fé chimen yo.

Kweésyon-an Konséné Péyé Wa Siza Lajan-an
(Mafyou 22:15-22; Louk 20:20-26)

13 Pli ta, sé ofisyé sé Jwif-la voyé déotwa Fawiz-
yen épi adan manm an patizan Wa Herod-la deye
Jézi pou kwesyonnen’y pou pwan lanng li.

14Yo vini we’y épi yo di, “Meét nou sav ou sé an
nonm ki ka palé lavéwité. Ou pa ka anbété ko'w épi
sa moun kwe ében ki pozisyon yo ni an laté sala,
mé ou ka enstwi nonm lavéwité, sa sé mannye-a
Bondyé ja mété pou nonm viv-la. Di nou, és si ou
kweé i dwét pou nou péyé Wa Siza lajan, o pa?

15 Es si nou sipozé péyé’y ében nou pa oblijé
péyé?”

Mé Jézisav sé ipokwit yo té ka fe, épii wéponn yo,
“Mwen sav zot ka gadé si zot sa fé mwen fe lewe.
Mennen an pyés dajan ban mwen pou mwen sa
gadéy.”



MAK 12:16 lii MAK 12:24

16Yo mennen an pyes dajan ba li épi i mandé yo,
“Fidji ki moun épi non ki moun ki matjé asou’y?”
Yo wéponn li, “Sa Wa Siza.”

17Kon sa Jézi di yo, “Zot sipozé bay Wa Siza sa ki
ka vini pou li, épi z0t sipozé bay Bondyé sa ki ka
vini pou li osi.”

Epi sé moun-an westé épi bouch yo gwan ouve.

Kweésyon-an Konséné Weésisité Hod Lanmo-a
(Mafyou 22:23-33; Louk 20:27-40)

18 Déotwa an sé Jwif-la yo ka kwiyé sé Sadisyen-
anvini deye Jézi pou we si yo té sa kwennen'y. (Yo
sé an konpanni Jwif ki di moun pa ka wésisité hod
lanmo.)

19Yo di, “Meét, Moziz té ékwi lwa sala ban nou. I
di kon sa, ‘Si an nonm mo épi i kité madanm li san
pyeés ich, fweé nonm-lan oblijé mayé ek madanm-
lan pouisa lévé ich bay fwe-a ki ja mo-a’

20Bon, i té ni an tan, la té ni set fwe. Pli gwan-an
mayeé, épi lé i mo, i pa té kité pyes ich.

21 Lot fwe-a ki té apwé’y-la mayé épi menm
madanm-lan, épi i menm vini mo mé i pa té kité
pyés ich osi. Menm bagay-la wivé 1ot fwe-a osi,

22 épi tout léstan sé fwe-a. Tout sét sé fwe-a mayé
madanme-lan, épi tout mo épi yo pa kité pyes ich.
Epi apweé sa, madanm-lan vini mo.

23 Kon sa, lé tout mod kay weésisité asou jou
wézéweksyon-an, madanm Kkilés an sé fwé-a i kay
yé? Tout set sé fwe-a té mayé épi’y.”

247ézi wéponn yo, “Z0t adan an chay lewe, paski
zOt pa konnet ni 1évanjil ni pouvwa Bondyé.

25 Le moun kay wésisité asou jou wézeweksyon-
an, yo pa kay mayé mé yo kay menm kon sé nanj-
lan ki an syel-la.

26 Bon, konséné es si moun kay wésisité hod
lanmo-a, mwen sav zot ja li adan sé liv-la Moziz
té ékwi-a koté i palé konséné wazyé-a ki té ka
bwilé-a. Bondyé di kon sa, ‘Sé mwen ki Bondyé-a
Abrahanm, Ayzak épi Jakob ka adowé-a’

27 Bondyé sé pa Bondyé jan ki ja mo, mé moun
ki ka viv toujou. Ou we! Zot adan an chay lewe.”

Pli Enpotan Konmandman-an
(Mafyou 22:34-40; Louk 10:25-28)

28Yonn adan sé titja lwa sé Jwif-la té la épiitann
Jézi épi sé Sadisyen-an té ka chikannen. I we Jézi
té ja bay sé Sadisyen-an an bon wépons, kon sa i
menm vini épi an kwésyon pou i sa mandé Jézi. I
di Jézi, “An tout sé konmandman-an, kilés ki pli
enpotan?”

29 Jézi wéponn li, “Konmandman-an ki pli
enpotan-an sé sa, ‘Kouté, jan Izwayel! Bondyé
Senyeé nou, sé li yonn ki Bondyé.

30 Ou oblijé enmen Bondyé Senye'w épi tout
tjé’'w, épi tout lam ou, épi tout lidé’'w épi ek tout
kouway ou.’

31 Apwé sa 1ot konmandman-an ki pli enpotan-
an Sé sa, ‘Ou oblijé enmen pwochen’'w menm kon
ouenmenko'w.’ Pyéslotkonmandman pa enpotan
pasé dé sala.”

32 Titja lwa sé Jwif-la di Jézi, “Byen, mét. Sa ou
di-a vwé, kon sa sé Senyé-a sélman ki Bondyé, épi
la pa ni pyés 1ot Bondyé mé sé li yonn.

33 An nonm oblijé enmen Bondyé épi tout tje’y,
ek épi tout lidé’y, ek épi tout kouway li, ék i oblijé
enmen pwochen’y kon li menm. I pli méye pou
ou sa obéyi dé konmandman sala pasé pou ou ofé
zannimo ében fé 10t sakwifis bay Bondyé.”

34 Jézi apesivweé mannye titja lwa sé Jwif-la
wéponn li épilasajes, épiidi’y kon sa, “Ouja pweske
an chimen-an ki kay mennen'w anba kondwit
Bondyé-a”

Apwé sa tout moun té pé mandé’y kwesyon anko.

Kwésyon-an Konséné Mésaya-a
(Mafyou 22:41-46; Louk 20:41-44)

35 Kon Jézi té ka enstwi adan Kay Bondyé-a, i
mandé yo kweésyon sala, “Ki mannyeé sé titja lwa sé
Jwif-la sa di Mésaya-a kay an désandan Wa David?

36 Lespwi Bondyé té annékoz Wa David pou di,
‘Bondyé di bay Senye mwen:

Asid la pou kondwi épi mwen
ek mwen kay mété tout lelmi'w anba dé pyé'w.’
37 Mi, David menm kwiyé moun sala ‘Senye
mwen’. Di mwen, ki mannyé yo sa di ki i sé
désandan David tousel?”

Gwan konpanni moun-an ki té la-a té byen kon-
tan pou yo té sa tann li.

Jézi Véti Konsené Sé Titja Lwa Sé Jwif-la
(Mafyou 23:1-36; Louk 20:45-47)

38 Kon Jézi enstwi sé moun-an i di, “Véyé pou sé
titja lwa sé Jwif-la, paski yo vlé moun weé yo kon
jan ki enpotan. Epi pou yo jwenn antansyon, yo ka
macheé oliwon épilonng gol yo, épi yo enmen moun
adwéseé yo épi wespé 1é yo alé laplas.

39Yo enmen asid jik douvan adan sé 1égliz-la koté
moun kay we yo, épi lé yo alé an festen, yo enmen
asid anpami sé gwan jan-an.

40 Yo ka pwan lavantay asou sé vev-la. Yo ka
sevi pozisyon yo an 1égliz-la pou fé sé madanm sala
pasé kay yo ében tout byen yo asou non yo. Epi
kon an gwo wach yo ka fé an chay lonng lapwiye.
Pinisyon sé kalité nonm sala kay byen wed.”

Madanm Pov-la Ki Bay Tout Sa I Té Ni-an
(Louk 21:1-4)

417ézi té asid pwé koté sé moun-an té ka mété
lajan latjét-la adan Kay Bondyé-a. Epi i té ka gadé
kon sé moun wich-la té ka ladjé lajan-an an bwet-
la. An chay sé jan-an ki té wich-la mété an bon lavi.

42 Mé an ti madanm maléwez, mawi’y té ja mo,
vini épi i ladjé dé pyés lajan tjwiv lavale kat sou
adan bweét-la.

43 Jézi kwiyé sé disip li-a ansanm épi i di yo,
“Mwen ka di zot lavéwité, vev sala mété pli adan
latjet-la pasé tout 1éz0t.

44 Paski sé 1éz0t-la mété an tizing an tout sé
wiches-layo ni-an, mé madanm sala, magwéiotan
pov, i mété tout sa i té ni. I pa té westé pyes lajan i
té sa dépan asou anko.”

13
Lé Late-a Kay Bout
(Mafyou 24:1-35; Louk 21:5-33)

1 Kon Jézi té ka kité Kay Bondyé-a, yonn an sé
disip li-a di’y kon sa, “Met, gadé sé manman woch-
la Kay Bondyé-a fét épi'y-la! Mésyé! Kay sala sé an
gwo bél kay!”

2Jézi wéponn li, “Ou we sé gwo bel kay sala? La
pa kay ni yon woch ki kay westé doubout, paski
kay sala kay kwazé nét.”

3 Kon Jézi asid asou Mon Oliv-la, fasad-la ki ka
gadé Kay Bondyé-a, Pita, Jémz, Jan épi Androu, le
yo té pa ko yo, yo mandé Jézi,

4“DinouKitan sé bagay sala kay fet? Epikikalité
bagay nou kay we ki kay di nou i ja tou pwé fet?”

> Jézi di yo, “Pwan pokosyon pou pyésonn pa
kwennen’'w,

6 paski an chay moun kay vini sévi non mwen
épi yo kay di sé yo ki Mésaya-a, wa-a Bondyé té
pwonmet pou voyé-a, épi yo kay kwennen an chay
moun.

7 Ou kay tann ladje ka alé tou pwé'w épi ou
kay tann osi konséné ladjé ki ka pwan kou byen
Ilwen’w. Pa kité sa twoublé’'w. Sé kalité bagay sala
ni pou fet. Mé late-a p’oko kay bout.

8 Nasyon kay 1évé goumen épi yonn a 1ot épi péyi
kay l1évé ladje kont 10t péyi. La kay ni twanblannte
adan diféwan plas épi la kay ni lafen. Mé sa p’oko
anyen. Sa sé koumansman soufwans tousel.

9 “Mé zot menm pwan bon pokosyon, paski sé
lelmi zot-la kay awété zot épi yo kay mennen zot
lodyans. Yo kay bat zot adan sé légliz sé Jwif-la.
Zotkay doubout douvan gouvene épi wa pou lapéti
mwen, pou zot sa di yo Bon Nouveél-la.

10 Avan bout-la vini Bon Nouvel-la kay ni pou
pweéché bay tout moun.

11“Le yo awété zot épi yo mennen zot lodyans,
pa katjilé avan jou-a wivé ki sa zot kay di. Leé jou-
a wivé, di népot bagay Bondyé bay zot pou zot sa
di, paski sé pawol-la ou kay palé-a sé pa pawol ou

menm. Sé Léspwi Bondyé ki kay di zot ki pawol pou
zOt sa palé.

12 “An fwe kay twayi an 1ot fweé jis tan fwe-
a jwenn lanmo’y pou lapéti mwen. Papa-a kay
fé ich-la menm bagay-la. Manmay kay 1évé kont
manman yo épi papa yo, épi yo kay annékoz lanmo
YO OSi.

13 Tout nonm kay hayi zot pou lapéti mwen
Jézi, mé moun-an ki swiv mwen-an jis tan i mo-a,
Bondyé kay sové’y.

14 “Ou kay we bagay-la Bondyé hayi pasé tout
1ot bagay-la doubout an Kay Bondyé-a Jérouzalém,
épi sa kay annékoz Bondyé pou abandonnen kay-
la yo fé ba li-a.” (Ou kay ni pou ni lasajes pou ou
sa konpwann sa Ki ékwi-a.) “Epi Kité sé moun-an ki
ka westé Joudiya-a kouwi mouté an sé mon-an pou
soveé lavi yo.

15 Lé moun-an ki asou tét kay-la désann li, i pa
sipozé antwé andidan kay-la ében pou i sa pwan
anyen andidan’y.

16 Kité nonm-lan ki ka twavay an jaden-an pa
menm viwé an kay-la pou pwan had li.

17Tkay twis an chay an tan sala pou sé madanm-
lan ki ansent-lan ében sa ki ni ti manmay.

18 Pwédyé pou sa pa fét an sézon mové tan-an,

19 paski an sé jou sala la kay ni an chay twibi-
lasyon, plis pasé pyés tan dépi Bondyé fé lateé sala
jik an tan kon jodi. Fpi i pa kay janmen ni an tan
kon sa anko.

20 Epi si Bondyé pa té koupé asou sé jou twibi-
lasyon sala, pyésonn pa té kay sové. Mé pou lapéti

sé moun-an Jézi ja chwazi pou sové-a, i kay koupé
asou sé jou sala.

21 An tan sala si pyesonn di'w kon sa, ‘Mi Mésaya-
a, wa-a Bondyé té fe pwonmet pou voyé-a, ében si
yo di'w, ‘Gadé! Miliisi-a!’ sé pa pou ou kwe sa.

22Paskiikaynian chay moun ki di yo sé Mesaya-
a épi an chay fo pwofét ki kay pawet, €pi yo kay fe
télman miwak épi 1ot bagay kon sa, sii té posib yo
té kay kwennen jik sé moun-an Bondyé ja chwazi
pou soveé-a.

23 Kon sa pwan bon pokosyon. Mwen ja di zot
tout bagay ki kay fet avan i fet.

24“Mé an tan sala, apwé twibilasyon sala, soley-
la pa kay chofé anko épi lalin-an pa kay kléwé kon
avan,

25 gé étwal-la kay tonbé soti an syel-la, anfen
Bondyé kay fe tout bagay ki an syel anho-a pou
chanjé plas.

26 An tan sala, sé moun-an kay we mwen, Gason
Lézom, ka vini adan sé nwaj-la épi an chay pouvwa
épi an tout kléeté Papa mwen.

27 Epi Bondyé kay voyé sé nanj li-a an kat kwen
laté-a pou yo sa asanblé tout sé moun-an ki ja
chwazi pou sové-a, dépi an bout late-a pouwivé an
bout syel.

28 “Mwen vlé ou gadé an pyé fwi épi apwann
lison sala. Dépi pyé fwi-a koumansé fléwi, pyésonn
pa ni pou di zot ki sézon ki ka vini.

29 Eben menm mannye-a, 1& ou we sé bagay sala
ka fet, sav bout late-a pwé épi i kay koumansé

touswit. . o ) .
30 Mwen ka di'w lavéwité, tout sé moun sala ki
ka vivapwézan-an pa kay mo tout tan sé bagay sala

p’oko fet.
31Late sala épi syel-la ou ka we-a kay fini anyen,
mé pawol mwen pa kay janmen fini.”

Pyésonn Pa Konnét Jou-a Eben Néditan-an
(Mafyou 24:36-44)

32“Mé pyesonn pa sav ni jou-a ében lé-a sé bagay
sala kay fet-la. Sé nanj an syél-la pa sav, ni mwen
Gason-an, mé sé Papa mwen tousel ki sav.

33“Pwan bon pokosyon épi kontiné espéyé, paski
zOt pa sav le jou-a kay vini.

341 sé menm kon an nonm ki kay alé 10t péyi. I
kité kay li asou kont sé sévant-lan. I bay chak sevant
twavay yo pou yo fe, épi gad lapot-la, i di'y pou
véyé.

35Kon sa zot tout ni pou véyé paski zot pa sav ki
jou met kay-la ka viwé, si i kay viwe li swe, ében
lannwit, ében 1& kok chanté, ében 1€ jou ouve.

36 Siivini sibit, pa kité’y jwenn zot ka domi.

37Sa mwen ka di bay zot sé sa mwen kay di bay
tout moun: Kontiné veéyé!”

14

Konplo-a Kont Jézi
(Mafyou 26:1-5; Louk 22:1-2; Jan 11:45-53)

1 Bon, Fet Délivwans-lan épi fét-la 1e sé Jwif-la té
ka manjé pen san lelven té an dé jou anko épi sé
chef pweét-la épi sé titja lwa sé Jwif-la té ka aché an
mannye pou awété Jézi san pyesonn sav. Yo té vlé
we’y mo.

2Mé yo di, “Nou pa pou fé sa an tan fet-la, avan
sa lévé dézagwéman anpami sé moun-an.”

Madanm-lan Ki Vidé Losyon-an Asou Tét Jézi-a
(Mafyou 26:6-13; Jan 12:1-8)
3Jézi té an vil Béfanni épiité asid ka manjé lakay
an nonm yo ka kwiyé Simon, nonm-lan moun té
konnét kon ‘Simon maladi lapo-a’. Patan Jézi té
ka manjé-a, an madanm vini épi an bél ti boutey
ki té fet épi an kalité woch kwiyé ‘alabasta’. Adan
boutéy sala té ni an ti losyon ki té ni an o lodé, épi
losyon sala té byen che. Madanm-lan kasé boutéy-
la épiividé losyon-an asou tét Jézi.
4 Adan sé moun-an ki té la-a té byen faché épi yo
di bay yonn a lot, “Pouki pouigaspiyé losyon sala?
5 Nou té sa vann losyon sala byen che épi lajan-
an nou té sa bay sé maléwé-a” Kon sa yo bay
madanm-lan sa ki ka vini pou li.

6Jézi di yo kon sa, “Kité madanm-lan bat mize’y.
Pouki pou zot anbété’y kon sa? Sa i ja fe ban
mwen-an bon an chay.

770t kay toujou ni maléwé anpami zot, épi népot
le zot v1€é, z0t sa édé yo. Mé mwen pa kay la épi zot
tout le.

8 Madanm-lan fé sa i té sa fé ban mwen. I vidé
losyon asou kO mwen pou pwépawé mwen byen

avan le-a yo kay téwé mwen-an.

9Mwen ka di zot lavéwité, pyes koté Bon Nouvel-
la kay pwéché oliwon laté sala, moun kay toujou
chonjé madanm sala pou saife-a”

Jida Dako Pou Twayi Jézi
(Mafyou 26:14-16; Louk 22:3-6)
10 Apwé sa Jida Iskariyot, yonn adan sé douz
zapot-la, alé oti sé chef pweét-lapouité sa twayiJézi.

11 Le sé chef pwet-la tann sa, yo té kontan
an chay pou tann sa Jida té ni pou di-a, épi yo
pwonmeét pou ba li lajan. Kon sa Jida té ka gadé
ki 1é ki té kay pli bon pou i té sa fé sa.

Dényé Wipa Jézi Ek Sé Disip Li-a
(Mafyou 26:17-30; Louk 22:7-23; Jan 13:21-30; 1
Korint 11:23-25)

12 Asou pwemyé jou-a sé Jwif-la té ka manjé pen
ki fet san lélven, jou-a yo ka tjwé ti mouton pou
yo sa manjé an fet-la, sé disip-la mandé Jézi, “Ki
koté ou vlé nou alé pou nou sa pwépawé wipa Fet
Délivwans-lan ba'w?”

13 Kon sa Jézi voyé dé an sé disip li-a épi i di
yo, “Désann an vil Jérouzalem épi zot kay jwenn an
nonm ki ka poté an jé dlo. Swiv lj,

14 épi an kay-la i antwé-a di met kay-la, ‘Mét-la
voyé mandé’w pou chanm-lan koté li épi sé disip
li-a kay manjé wipa Fet Délivwans-lan’

15 Epi i kay moutwé zOt an gwan chanm
anhogwiyen-an ki ja ni tout bagay adan’y. La
ou kay fe pwépawasyon ban nou.”

16 Sé disip-la alé épi yo désann an vil Jérouzalém
épi tout bagay fét menm kon Jézi té di yo. Epi yo fé
pweépawasyon pou Fét Délivwans-lan.

171.e soley kouché, Jézi wivé épi sé douz disip-la.

18 Patan yo asid la ka manjé-a, Jézi di, “Mwen ka
di lavéwité, yonn adan zot kay twayi mwen. Sa sé
yonn adan zot ki la ka manjé épi mwen-an.”

19 Fidji sé disip-la tonbé 1é yo tann sa, épi yonn
vini épi i di, “Sé pa mwen, kouman!” An lot di,
“Mwen pa kay fé sa, kouman!” jis tan yo tout
mandé’y.

20 Jézi wéponn, “I kay yonn adan zot douz-la ki
la-a ki ka sosé pen adan bol sos-la épi mwen-an.

21Mwen, Gason Lézom, kay mo menm kon i ékwi
an lévanjil konsené mwen. Mé ki mizi téwib 1 kay
téwib pou nonm sala ki twayi mwen, Gason LézOm-
lan! Ité kay pli méye poulisiipa téjanmen vinian
late sala.”

22 Patan yo té ka manjé-a Jézi pwan an pen. Lé
i wimesyé Bondyé i kasé pen-an épi i bay sé disip
li-a adan’y épiidi, “Pwan’y. Sa sé ko mwen.”

23 Apwé sa i pwan pot-la, i wimesyé Bondyé épi i
bay sé disip li-a épi yo tout bwé adan’y.

241 di yo kon sa, “Sa sé san mwen ki kay koulé
bay an chay moun. San sala kay kachté agwéman-
an Bondyeé fe-a.

25 Mwen ka di'w lavéwité, mwen pa kay bwe
diven anko anba le kondwit Bondyé koumansé.
La mwen kay bwe an diféwan kalité diven.”

26 Apwé yo chanté an chanté pou wimesyé
Bondyé yo kité plas-la yo té yé-a épi yo alé asou
MoOn Oliv.

Jézi Di Sa Pita Kay Fe'y
(Mafyou 26:31-35; Louk 22:31-34; Jan 13:36-38)

277ézi di sé disip li-a, “Zot tout kay ped konfyans
an mwen épi zot kay abandonnen mwen menm
kon i ékwi an l1évanjil:
‘Bondyé kay tjwé bewjé-a

épi tout sé mouton-an kay simen.’

28 Mé apwé mwen weésisité hod lanmo mwen kay
alé Galili avan zot.”



MAK 14:29 Ixiii MAK 14:37

29 Pita wéponn €épi i di, “Menm si tout léstan
ped konfyans adan’'w épi abandonnen’w, mwen pa
kay fé sa.”

30 Jézi wéponn, “Mwen ka di'w lavéwité, ou Pita,
jodi-a anfen Oswe-a menm, avan sé kok-la chanté
dé fwa, ou menm kay di ou pa konnét mwen twa
fwa.”

31 Mé Pita wéponn Jézi épi an asiwans épi i di,
“Menm si mwen ni pou mo épi’'w, mwen pa kay
janmen péd konfyans an ou pou mwen sa aban-

donnen'w.” Epi tout léstan di menm bagay-la.

Jézi Pwédyé An Géfsémanni
(Mafyou 26:36-46; Louk 22:39-46)

327ézi épi sé disip li-a wivé jaden-an yo ka kwiyé
Geéfsemanni-an épi 1 di sé disip li-a, “Asid la patan
mwen ka pweédyé.”

33 pre i pwan Pita, Jémz €pi Jan €pi i mennen
yo alé épi’y épi i koumansé santi an penn an tje’y
ki té ka fe’y soufe an chay.

34 Fpi i di yo, “An véwité penn sala ki an tje
mwen-an téwib télman, i pawé pou tjwé mwen.
Westé isi-a épi pa alé domi.”

351 alé douvan an ti distans épi i jété ko'y a te-
a fas anba épi i pwédyé épi i mandé Papa’y sii té
posib pou pa kité’y pasé tan soufwans sala.

361di, “Papa mwen, tout bagay posib épi'w. Tiwé
pot soufwans sala douvan mwen. Kanmenm sé pa
sa mwen vlé fe, mé pito sé sa ou vlé pou ou fe.”

37Leiviwéijwenntwa-akité alé épi'y-laka domi
épi 1 di Pita, “Simon! Es si ou ka domi? Ou pa té sa
menm véyé pou yon néditan?”



MAK 14:38 Ixiv MAK 14:47

38 Fpi i di yo, “Pa kité sonmey pwan zot. Pwédyé
pou zot pa tonbé anba tantasyon. Lespwi zot vlé fe
sa ki dwet mé lache zot feb.”

39 Epi Jézi viwé yon fwa anko pou i pwédyé épi i
di menm lapwiye-a.

40L.e i viwé koté sé disip-la té yé-a,ijwenn yo ka
domi anko. Yo pa té sa tjenn zyé yo ouve. Yo pa té
sav ki sa pou yo té sa di Jézi.

41Le i soti pwédyé twazyenm fwa-a, i di yo, “Zot
ka domi épi pozé toujou? Sa asé! Tan-an ja wivé
pou yo ladjé mwen, Gason Lézom, anba pouvwa

sé mové nonm-lan. . . .
42Lévé, annou alé. Ou we! Nonm-lan ki twayi

mwen-an ja wive.”

Leé Yo Té Awété Jézi
(Mafyou 26:47-56; Louk 22:47-53; Jan 18:3-12)
43 Jézi p’0ko té menm fini palé lé Jida, yonn an
sé douz disip-la, wivé. Jida té ni an bon déotwa
moun épi’y, épi yo té ni sab épi boutou lanmen yo.
Sé chef pwet-la, sé titja lwa sé Jwif-la épi sé ofisyé-a
an légliz sé Jwif-la ki té voyé konpanni moun sala.
44 Bon, avan yo té pati Jida té ja di yo, “Nonm-
lan mwen kay bo-a, sé li zot vlé. Awété’y, épi pwan
pokosyon patan zot ka mennen’y alé.”
45Kon Jida wivé,ivini douvan Jézi épiidi, “Met!”
épiibo Jézi.
46 S¢ moun-an vini épi yo tjenbé Jézi épi yo
aweété’y.
47Mé yonn an sé nonm-lan ki té doubout la épi
Jézi-a hédisab li épi i fwapé sévant pli ho chéefan sé
pweét-la épiivolé zowey li.

48 Jézi di yo, “Es si zot té ni pou vini épi sab épi
boutou pou zot sa awété mwen akwédi mwen sé
anvole?

49Pou otan jou mwen té épi zot ka enstwi an Kay
Bondyé-a, épi z0t pa awété mwen. Mé sa lévanjil-la
di kay fet oblijé fet pou vwé.”

50 Apwé sa tout sé disip Jézi-a abandonnen’y épi
chapé ko yo.

51La té ni an jenn nonm ki té abiyé épi an had
kon an dwa voplé oliwon’y, épi i té alé épi Jézi le
yo té awété’y-la. Sé moun-an té éséyé pou yo té
awété’y osi,

52mé i pitjé kouwi épi i kité had li deye.

Jézi Douvan Konsey Sé Jwif-la
(Mafyou 26:57-68; Louk 22:54-55, 63-71; Jan
18:13-14,19-24)

53Yo mennen Jézi douvan pli ho chef an sé pweét-
la, épi tout1éz0t sé chef pwet-la, sé ofisyé an 1égliz sé
Jwif-la épi sé titja lwa sé Jwif-la vini ansanm.

>4Pita té ka maché adan an distans deye Jézi épii
antwé jis andidan lakou kay pli ho chefan sé pweét-
la. La Pita asid épi sé s0lda-a épiité ka chofé ko’y bo
difé-a.

55 Sé chef pwet-la épi tout sé manm konsey sé
Jwif-la té ka gadé pou témwen pou yo té sa sevi kont
Jézi, paskiyo té vlé kondanné’y pouimo. Mé yo pa
té sa jwenn pyes.

56 An chay sé témwen-an té ka manti asou Jézi épi
tout sé listwa-a yo bay-la té diféwan.

>7 Anlé déotwa nonm doubout épi yo di mansonj
sala asou Jézi,

58 yo di, “Nou tann i di, ‘Mwen kay kwazé Kay
Bondyé sala, sanonm fe-a, épi apwé twa jou mwen
kay fé an 1ot. Mé sé pa nonm ki kay fé kay sala.””

59Mé pa menm listwa sé sala ki té ka dako épi sa
yonn a lot te di.

60 Pli ho chef an sé pweét-la doubout douvan tout
sé manm konsey-la épi i kweésyonnen Jézi, 1di, “Yo ja
akizé'w épi an chay bagay. Es si ou ni pyes wépons
pou bay?”

61 Mé Jézi westé tou dous épi i pa di yon mo
pawol.

Pli ho chéf an sé pwet-la mandé’y anko, “Es si ou
sé Mésaya-a, Gason Bondyé-a?”

62 Jézi wéponn, “Wi, mwen sé li, épi ou kay
we mwen Gason LézOm asid asou lanmen dweét
Bondyé kini tout pouvwa, épi mwen kay vini adan
nwaj syel.”

63 Pli ho chef an sé pwet-la té telman faché, i
déchiwé had li menm épiidi, “Nou pa bizwen pyes
témwen anko!

6470t tann mannyeé i ensilté Bondyé! Ki disizyon
z0t?” Yo tout di i koupab épi i bizwen mo.

65 e sala déotwa nonm koumansé kwaché asou
Jézi, épi yo mawé an moso had oliwon zyé’y, yo
fwapé’y épi koulpwen yo épi yo di, “Di nou kilés ki
ba'w sé koulpwen sala?” Epi sé solda-a pwan'y épi
yo bat 1i.

Pita DiI Pa Konnét Jézi
(Mafyou 26:69-75; Louk 22:56-62; Jan 18:15-18,
25-27)

66 Patan Pita té anba-a, an lakou kay pli ho chef
an sé pwet-la, yonn adan sé sevant li-a, an jenn ti fi,
vini la.

67Le i we Pita ka chofé ko’y la, i véyé’y byen épi i
di'y, “Ou menm té épi Jézi sala, jan Nazawet-la.”

68 Mé Pita di sa pa vwé épi i di, “Mwen pa ni sav
ni konpwann ki sa ou ka palé konséné-a,” épii pati
an pasay-la ki ka alé bo bayeé-a.

69 Le menm sevant-lan we Pita la toujou i
koumansé ka di bay sé moun-an ki té la-a, “I sé
yonn adan yo!”

70 Anko Pita di sa pa vwé.

An ti mouman apwé sa, menm sé moun-an ki té
la-a koumansé di Pita, “Vwéman ou sé yonn adan
yo paski ou sé jan Galili.”

71 Pita fé séman, épi i di, “Vonmyé Bondyé pini
mwen apwézan, mwen ka palé lavéwité! Mwen pa
konnet nonm-lan ou ka palé konsené-a!”

72La menm kok-la chanté dézyenm fwa-a épi Pita
chonjé pawol-la Jézi té di'y-la: “Avan kok-la chanté
dé fwa, ou kay di ou pa konnet mwen pou twa
fwa.” Epi sa kwazé tje’y, épi i hélé épiian penn.

15

Jézi Douvan Pons Pilat
(Mafyou 27:1-2, 11-26; Louk 23:1-5, 13-25; Jan
18:28-19:16)

1 Byen bonneé li bonmaten, sé chef pwet-la épi
sé ofisyé an légliz sé Jwif-la, sé titja lwa sé Jwif-la
épi tout léstan sé manm konsey sé Jwif-la wivé an
disizyon asou ki sa pou fé épi Jézi. Yo maweé Jézi épi

yo mennen’y alé épi yo délivwé’y an lanmen Pons
Pilat, gouveéneé-a ki ka wépwézanté péyi Ronm-lan.
2pilat mandé’y, “Es si ou sé wa sé Jwif-la?”

Jézi wéponn, “Kon ou di.”

3Sé chef pwet-la akizé’y épi an chay bagay:.

4 Kon sa Pilat mandé’y anko, “Yo ja akizé'w épi
an chay bagay. Es si ou pa ka bay pyeés wépons?”

5 Anko Jézi pa wéponn anyen, épi Pilat té byen
Sipwi.

6 Bon, toulé lanné asou jou sé Jwif-la té ka
sélébwé Fet Délivwans-lan, kon lakoutim Pilat té ka
ladjé yonn adan sé Jwif-la ki té an pwizon-an,
népot-la sé moun-an té mandé pou.

7Menm tan sala, la té ni an nonm yo ka kwiyé
Barabas ki té an pwizon €épiléstan sé moun-an ki té
1évé wévot kont gouvedman-an épi yo té tjwé moun
patan yo té ka goumen-an.

8 Sé moun-an vini ansanm épi yo di Pilat pou fe
sa ika toujou fé ba yo toulé lanné an tan sala.

9 Pilat mandé yo, “Es si zot vlé mwen ladjé wa sé
Jwif-la?”

10 pilat té sav byen sé jalouzi ki té fe sé chef-la
mennen Jézi ba li.

11 Mé sé chef pwet-la pitjé sé moun-an pou yo
mandé Pilat pou ladjé Barabas pito.

12 Pilat mandé sé moun-an, “Ebe.n, ki sa zot vlé
mwen fe épi moun sala zot ka kwiyé wa sé Jwif-
la?”
13Yo tout andjélé, “Kwisifyé’y pou mo asou kwa-

I

a.
14Pilat mandé, “Mé ki moveztéija fe?”

Sé moun-an andjélé pli fo anko, “Klouwé’y pou i
mo asou kwa-a.”

15 Pilat té vlé plé sé moun-an, kon sa i ladjé
Barabas kon yo té mandé. Epii fé sé solda-a bay
Jézi an mové chalé, épi apwé sa yo mennen’y alé
pou yo té sa kwisifyé’y.

Sé Solda-a Motjé Jézi
(Mafyou 27:27-31; Jan 19:2-3)

16 Sé solda-a pwan Jézi épi yo mennen’y alé adan
kay gouveneé-a (sa yo ka kwiyé Pratoriyom-lan)
épi yo kwiyé tout lestan sé solda-a ki té an menm
konpanni épi yo-a.

17Yo mété an lonng gol lila asou Jézi épi yo naté
an konmes bwanch pikan kon an kouwonn épi yo
plasé’y asou tét li.

18 Yo koumansé ka motjé’y épi yo té ka andjélé,
“Viv, wa sé Jwif-la!”

19 Epi kon an plézi yo té ka ba li koul baton asou
tet li épi yo té ka kwaché asou’y, épi yo tonbé asou
jounou yo pou fé akwedi yo ka adowé’y.

20 Fpi 1& yo fini motjé’y, yo tiwé lonng gol lila-
a asou’y épi yo viwé mété menm had-la i té ni-an
asou’y anko. Apwé sa yo mennen’y alé pou yo té
sa kwisifyé’y.

Yo Kwisifyé Jézi
(Mafyou 27:32-44; Louk 23:26-43; Jan 19:17-27)
21Patan yo té ka alé-a, yo jwenn épi an nonm yo
ka kwiyeé Simon, ki té soti an hote épiité ka vinian
vil, épi sé solda-a oblijé’y poté kwa Jézi-a. (Simon
sala té jan Sayrini, papa Alékzanda épi Roufos.)

22Yo mennen Jézi an plas-la yo ka kwiyé Golgofa,
sa vlé di, ‘Mon Kalot Tet’.

23Layo ofe’y diven ki té ni an wazyé yo ka kwiyé
lanmi andidan’y, mé Jézi pa té bwe’y.

24 Apwé sa yo kwisifyé’y. Epi pou yo té sa sépawé
had li, yo jwé gwenndé pou yo we kiles moso yonn
a lot té kay jwenn.

251 té néve li bonmaten leé yo té kwisifyé Jézi.

26 Epi yo matjé asou an papyé wézon-an yo Kwisi-
fyé’y-la pou tout moun we, i di, “Wa Sé Jwif-la.”

27 Yo té kwisifyé dé vole épi'y, yonn asou koté
dweét li, épi 10t-la asou koté goch li. [

28 Mannye sala sa lévanjil-la té di kay fet-la fet pou
vwe, le idi, “I té anpami mové nonm.”]

29 Sé moun-an ki té ka pasé-a té ka fe sin épi tet
yo kon yo té ka ensilté Jézi, yo di, “Mé wi, ou té kay
kwazé Kay Bondyé-a épi adan twa jou ou té kay
viwe fé’y, kouman?

30 Eben désann asou kwa-a épi sové koO'w.”

31 An menm mannyé -a, sé chef pwét la épi sé titja
lwa sé Jwif-la té ka mot]e Y, épi yo té ka di bay yonn
a lot, “I sové 1ézot mé i pa sa sove ko'y menm.

32Kité Mésaya-a, wa Izwayel-la, désann asou kwa-
a apweézan pou nou sa we épi nou kay kwe.” Dé
vole-a yo té kwisifyé épi'y-la té ka ensilté’y osi.

Lanmo Jézi
(Mafyou 27:45-56; Louk 23:44-49; Jan 19:28-30)
33 A midi tout péyi-a té kouve épi an nwese épi i
diwé pou jis twaze apwémidi.
34 Epi 1& i té twaze, Jézi hélé épi an gwo vwa,
“Eloi, Eloi, lama sabachthani?” Sa vlé di, “Bondyé

mwen! Bondyé mwen! Pou ki wézon ou ka aban-
donnen mwen?”

35Lé adan an sé moun-an ki té douboutla-a tann
sa, yo di, “Tann sa, i ka kwiyé Ilaydja.”

36 An nonm kouwi épi i twanpé an 1éponj adan
diven wak, épi i mété 1éponj-lan asou an bout an
baton. Apwé sa ilonjé’y bay Jézi pou i té sa bweé.
Epi nonm-lan di, “Bon, doubout la, annou gadé si
Ilaydja kay vini tiwé’y asou kwa-a.”

37 Epi Jézi hélé épi an gwo vwa, épi i pwan dényé
lisouf li.

38 Wido-a ki té an Kay Bondyé-a déchiwé an dé,
dépi an tét li pou wiveé an bout li.

39 Epi 1@ chef solda-a ki té doubout douvan Jézi-a
tann mannye i hélé, épi lé i wé mannyé i mo, i dj,
“Pou vwé, nonm sala sé Gason Bondyé-a.”

40 La té ni déotwa madanm ki té adan an dis-
tans ka gadé. Anpami yo té Mari Madlenn, Mari
manman Jémz (sa yo ka kwiyé ti Jémz) épi Joziz, épi
Salonmé té la osi.

41 Sé madanm sala té ka swiv Jézi patan i té an
Galili épi yo té ka potjiwé tout sa i té bizwen. La té
ni an chay lézot madanm ki té vini Jérouzalem épi
Jézi ki té la osi.

Lé Jézi Té Téwé
(Mafyou 27:57-61; Louk 23:50-56; Jan 19:38-42)
42Bon, i té jou-a avan jou sabaf-la, sa sé jou-a sé
Jwif-la té ka fé pwépawasyon pou jou sabaf-la. Ité
ja apwémidi.

43La té ni an nonm yo ka kwiyé Jozeéf, an Jwif ki
té soti an vil Arimatéya. I té an manm an konsit sé
Jwif-la tout moun té ka wespekté an chay. Epii té

ka éspéyé pou tan-an Bondyé menm kay kondwi-a
vini. I pwan tjé épiialé mandé Pilat pou ko Jézi.

44 Pilat té sipwi lé i tann Jézi té ja mo, kon sa i
kwiyé chéf solda-a pouité sa mandé’y sisa té vweé.

45 Le chef solda-a di’y Jézi té ja mo pou vwé, Pilat
bay Jozef pewmi pou i té sa pwan ko mo-a.

46 Kon sa Jozef achté an dwa blan, i dépann ko Jézi
asoukwa-a, épiivoplé ko-aadan dwa-a, épiitéwé’y
adan an twou yo té fouyé adan kayé an mon-an.
Apwé, i woulé an gwo manman woch asou djol
twou-a pou i té sa kouve'y.

47 Mari Madlenn épi Mari manman Joziz we an
kiles twou yo té plasé ko Jézi-a.

16

Jézi Wesisité
(Mafyou 28:1-8; Louk 24:1-12; Jan 20:1-10)

1 Kon jou sabaf-la té pasé, Mari Madlenn, Sa-
lonmé épi Mari manman Jémz té achté fiksyon pou
yo té sa fwoté ko mo Jézi-a kon yo té ni labitid fé
moun ki mo.

2 Bon, byen bonné Dimanch bonmaten kon
soley-la 1évé, yo alé koté-a Jézi té téwé-a.

3Yo té ka di anpami yo menm, “Ki moun ki kay
woulé woch-la soti asou djol twou-a ban nou?”

4 Mé le yo 1évé zyé yo, yo we gwo woch-la té ja
woulé soti asou djol twou-a.

5 Kon yo antwé an twou-a yo weé an jenn nonm
ki abiyé épi an gol blan asid asou lanmen dwet yo,
épi yo soté telman.

6 Jenn nonm-lan di yo, “Pa pou zot soté. Zot ka
gadé pou Jézi jan Nazawet-la, sa yo té kwisifyé-a. I
ja wésisité. I pa isi-a. Gadé koté-a yo té plasé’y-la.

7Mé alé di Pita épi sé 1éz0t disip-la i ka alé Galili
avan yo. La zot kay wé’y menm Kkon i té di zot-la.”

8 Kon sa yokité plas-la Jézi té téwé-a épi yo kouwi.
Yo té soté an chay, épi an pewez vini andidan yo. Yo
pa di yon mo pawol bay pyesonn paski yo té télman
pe.

Jézi Pawét Epi I Mouté An Syél
(Mafyou 28:9-10, 16-20; Louk 24:13-53; Jan
20:11-23; Twavay 1:6-11)

[

9 Apwé Jézi wésisité hod lanmo bonne Dimanch
bonmaten, i pawét douvan Mari Madlenn, sa sé
menin sa Jézi té tiwé set vyé lespwi-aandidan’y-lan.

10Mari Madlenn alé épiipoté nouvel-labay sé sa
ki té ka swiv Jézi-a. Yo té an penn kon Jézi té mo,

11 mé 1é yo tann Jézi té ka viv anko épi Mari
Madlenn té ja we’y, yo pa té kwe sa.

12 Apwé sa, kon yo dé té ka maché an hote-a, Jézi
pawet douvan yo mé lapawans li té chanjé.

13Yo viwé épi yo mennen nouvel-la bay sé 16zot-
la, mé sé 1ézot-la pa té kwe yo nonplis.

14 Pli ta Jézi pawet douvan sé wonz zapoOt-la
patan yo té ka manjé-a. I wipwoché yo paski yo
pa té ni asé lafwa an li épi pou lapéti tje wed yo-a
ki anpéché yo kwe sé moun-an ki té ja we'y apwé i
té weésisité-a.

151 di yo kon sa, “Alé an tout laté-a épi pwéché
Bon Nouveél-la bay tout 1éz0m.

16 Népot-la ki kwe Bon Nouvel-la épi i batizé kay
jwenn lavi étonnel, mé sé sa ki pa kwe Bon Nouvel-
la kay jwenn kondannasyon.

17 Epi sé sa ki kweé an mwen-an kay fé sé miwak
sala: Yo kay sevi non mwen pou tiwé mové lespwi
an moun, yo kay palé langaj nef.

18 Si yo anmasé sépan épi lanmen yo ében yo
bwe pyés vyé pwézon i pa kay fé yo anyen. Si yo
pasé lanmen yo asou jan ki malad yo kay jwenn
djéwizon.”

19 Apwé Jézi fini palé ba yo, Bondyé fé’y vini an
syel épilaiasid asou lanmen dwet Bondyé.

20 Apwé sa sé disip-la alé pwéché Bon Nouveél-
la toupatou épi Jézi édé yo épi miwak pou moutwé
moun sé bagay-la yo ka pwéché-a té vwé.]

